གཞུང་གི་མཚན་བྱང་།
 
 
བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་དཔལ་ལྡན་བཤད་པའི་རྒྱུད་ཀྱི་རྩ་བ་བཞུགས་སོ།།
 
 
 
 མཛད་པ་པོ།   གཡུ་ཐོག་ཡོན་ཏན་མགོན་པོ་གསར་མ།
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།  

ཐོག་མར་དགེ་བ་ཀླད།
 
 
 
མཚན་བྱང་།
 
 
བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་དཔལ་ལྡན་བཤད་པའི་
རྒྱུད་ཀྱི་རྩ་བ་ཞེས་བྱ་བ་བཞུགས་སོ།  །
 
་

བར་དུ་དགེ་བ་གཞུང་།
 
 
 
 
 
ལེའུ་དང་པོ།  བཤད་རྒྱུད་ཀྱི་བསྡོམ་ཚིག་བསྟན་པ།
་
་

	དེ་ནས་དྲང་སྲོང་ཡིད་ལས་སྐྱེས་ཀྱིས་སྟོན་པ་དྲང་སྲོང་རིག་པའི་ཡེ་ཤེས་ལ་འདི་སྐད་ཅེས་ཞུས་སོ།  །ཀྱེ་སྟོན་པ་དྲང་སྲོང་རིག་པའི་ཡེ་ཤེས་ལགས།  གྲུབ་པ་ལུས་ཀྱི་གནས་ལ་ཇི་ལྟར་བསླབ་པར་བགྱི།  །འཚོ་མཛད་སྨན་པའི་རྒྱལ་པོས་བཤད་དུ་གསོལ།  །ཞེས་ཞུས་པ་ལས།  ་སྟོན་པས་གསུངས་པ།  ཀྱེ་དྲང་སྲོང་ཆེན་པོ་ཉོན་ཅིག  །དང་པོ་གང་གི་དོན་དུ་གསོ་བ་ལུས།  །གྲུབ་པ་ལུས་གནས་བསྟན་པ་འདི་ལྟ་སྟེ།  ཆགས་ཚུལ་འདྲ་དཔེ་གནས་ལུགས་མཚན་ཉིད་དང་།  །དབྱེ་བ་ལས་དང་འཇིག་ལྟས་བདུན་དུ་བཤད།  །དེ་ལ་དང་པོ་ཆགས་པའི་ཚུལ་བསྟན་པ་ནི།  །ཆགས་རྒྱུ་འཕེལ་རྐྱེན་བཙའ་རྟགས་རྣམ་པ་གསུམ།  །དང་པོ་ཕ་མའི་ཁུ་ཁྲག་སྐྱོན་མེད་པ།  །རྣམ་ཤེས་ལས་དང་ཉོན་མོངས་ཀྱིས་བསྐུལ་ནས།  །འབྱུང་ལྔ་ཚོགས་པ་མངལ་དུ་ཆགས་པའི་རྒྱུ།  །དཔེར་ན་གཙུབས་ཤིང་དག་ལས་མེ་འབྱུང་མཚུངས།  །ཁུ་ཁྲག་རླུང་གིས་རྩུབ་ནག་རོ་བསྐ་སླ།  །མཁྲིས་པས་རོ་སྐྱུར་མདོག་སེར་དྲི་མ་མནམ།  །བད་ཀན་སྐྱ་འབྱར་རོ་མངར་བསིལ་བ་སྟེ།  །ཁྲག་གིས་རུལ་ཏེ་བད་རླུང་དུམ་བུར་ཆད།  །ཁྲག་མཁྲིས་རྣག་འདྲ་བད་མཁྲིས་མདུད་པ་ཅན།  །རླུང་མཁྲིས་སྐམ་ཞིང་འདུས་པ་བཤང་གཅི་འདྲ།  །འདི་དག་སྐྱོན་རེས་བྱེད་མི་ནུས།  །་ལས་མ་འཛོམ་ན་རྣམ་ཤེས་མི་འཇུག་སྟེ།  །ས་མེད་མི་འགྲུབ་ཆུ་མེད་སྡུད་མི་ནུས།  །མེ་མེད་མི་སྨིན་རླུང་མེད་འཕེལ་མི་འགྱུར།  །ནམ་མཁའ་མེད་པར་འཕེལ་བའི་གོ་མི་ཕྱེད།  །ཁུ་བ་དཀར་ལྕི་མངར་ལ་མང་བ་དང༌།  ཟླ་མཚན་ཚོས་ཁུ་རི་བོང་ཁྲག་འདྲ་བ།  །བཀྲུས་ན་དག་འགྱུར་སྐྱོན་མེད་མངལ་ཆགས་བྱེད།  །བུད་མེད་བཅུ་གཉིས་ལོན་ནས་ལྔ་བཅུའི་བར།  །དྭངས་མ་ལས་བྱུང་ཟླ་རེར་བསགས་པའི་ཁྲག་རྩ་ཆེན་གཉིས་ནས་ནག་ཅིང་དྲི་བྲལ་བ།  །རླུང་གིས་མངལ་གྱི་སྒོར་འབྱིན་ཞག་གསུམ་འཛག  །དེ་རྟགས་ཉམས་ཆུང་བཞིན་རས་ངན་པ་དང༌།  །ནུ་མ་རྐེད་པ་མགུལ་པ་མིག་དཀུ་གཡོ།  །ཟླ་མཚན་ལྡན་པ་སྐྱེས་པ་འདོད་པའི་རྟགས།  །མངལ་ཁ་བྱེ་ནས་ཞག་ནི་བཅུ་གཉིས་བར་དང་པོའི་ཞག་གསུམ་བཅུ་གཅིག་བུ་མི་ལེན།  །གཅིག་གསུམ་ལྔ་བདུན་དགུ་ལ་བུར་འགྱུར་ཏེ།  གཉིས་དང་བཞི་དྲུག་བརྒྱད་པ་བུ་མོར་འགྱུར།  །ཉི་མ་ནུབ་པས་པད་མའི་ཁ་ཟུམ་བཞིན།  །བཅུ་གཉིས་འདས་ནས་ཁུ་བ་མངལ་མི་སྡོད།  །ཁུ་བ་མང་བ་བུ་རུ་སྐྱེ་འགྱུར་གྱི།  །ཟླ་མཚན་མང་བ་བུ་མོར་སྐྱེ་བར་འགྱུར།  །ཆ་མཉམ་མ་ནིང་བྱེ་ལས་མཚེ་མར་སྐྱེ།  །སྐྱེ་གནས་མི་མཐུན་པ་དང་གཟུགས་མི་སྡུག  །འདི་དག་གནོད་པའི་དྲི་མས་སྐྱེ་བར་འགྱུར།  །མངལ་ཆགས་མཚན་མས་ས་བོན་འཛིན་པ་དང༌།  །འདོད་པ་ངོམས་ཤིང་ལུས་སྙོམ་ལྕི་བ་ཡིན།  །ཕ་ཡི་ཁུ་བས་རུས་པ་ཀླད་གཞུང་སྐྱེད།  །མ་ཡི་ཟླ་མཚན་ཤ་ཁྲག་དོན་སྣོད་སྐྱེད།  །རང་གི་སེམས་ལས་དབང་པོའི་རྣམ་ཤེས་འབྱུང༌།  །ས་ལས་ཤ་དང་རུས་པ་སྣ་དྲི་སྐྱེད།  །ཆུ་ལས་ཁྲག་དང་ལྕེ་རོ་རླན་པ་སྐྱེན།  །མེ་ལས་དྲོད་དང་མདོག་གསལ་མིག་གཟུགས་སྐྱེད།  །རླུང་ལས་དབུགས་དང་པགས་པ་རེག་བྱ་སྐྱེད།  ཁམས་ལས་བུ་ག་རྣ་བ་སྒྲ་སྐྱེད་འགྱུར།  གོམས་པས་བྱ་བ་ལ་འཇུག་སྣང་བ་མཆེད།  །རྒྱུ་རྐྱེན་རྟེན་འབྲེལ་འཛོམ་པས་ལུས་སུ་འགྲུབ།  །དེ་ལྟར་ཆགས་ནས་འཕེལ་བའི་ཚུལ་བསྟན་པ།  །མངལ་ཆགས་འཕེལ་བའི་རྒྱུ་ནི་ལྟེ་བ་སྟེ།  །བུ་སྣོད་གཡས་གཡོན་རྩ་དང་ལྟེ་བར་འབྲེལ།  རྩ་གཉིས་བསམ་སེ་བཅུད་ཀྱི་རྟེན་དང་འབྲེལ།  །དེ་ཕྱིར་མ་ཡི་ཁ་ཟས་དྭངས་མ་ཡིས།  །རིམ་གྱིས་མངལ་དུ་རྣམ་པར་འཕེལ་འགྱུར་ཏེ།  །དཔེར་ན་རྫིང་ཡུར་ཆུ་ཡིས་ཞིང་སྐྱེད་འདྲ།  །དེ་ཡང་བདུན་ཕྲག་སུམ་ཅུ་རྩ་བརྒྱད་ཀྱི།  །རླུང་གིས་བསྒྱུར་ནས་ཟླ་དགུར་འཕེལ་འགྱུར་ཏེ།  །ཟླ་བ་དང་པོ་བདུན་ཕྲག་དང་པོའི་དུས།  འོ་མར་རུ་མ་བླུག་འདྲ་ཁུ་ཁྲག་འདྲེས།  །བདུན་ཕྲག་གཉིས་པ་ནུར་ནུར་པོ་རུ་འགྱུར།  །བདུན་ཕྲག་གསུམ་པ་ཞོ་ཆགས་ལྟ་བུར་སྣང༌།  །སྐྱེས་བུ་འདོད་པས་དུས་འདིར་ཐབས་བསྟེན་ཏེ།  །མཚན་མ་གསལ་བར་མ་གྱུར་གོང་དུ་བྱ།  །འདི་སྟོབས་ལྡན་པས་ལས་ཀྱང་ཟིལ་གནོན་ནུས།  །སྐར་མ་རྒྱལ་ལ་སྐྱེས་པ་བུ་ཡི་གཟུགས།  །ལྕགས་སྣ་ཁ་ཡར་ལས་བརྡུངས་སོལ་མེ་ལ།  །མདོག་འགྱུར་བསྲེགས་པ་བ་ཡི་འོ་མའི་ནང༌།  །གོང་གི་གྲངས་གསུར་ཁུ་བ་སྙིམ་གང་བླུད།  །ཉི་མ་ཟླ་བའི་དྭངས་མ་བཟའ་བ་དང༌།  བཅིངས་དང་གདགས་པའི་རྟེན་འབྲེལ་བསྟེན་པར་བྱ།  །ཉལ་པོ་རྩོལ་དྲག་མཚན་མོ་གཉིད་མི་ལོགཉིན་གཉིད་ཤུགས་བཀག་ཚ་རྣོ་ལྕི་བ་དང༌།  །བཤང་དགག་ཟས་དང་རློན་ཁྲུས་མས་བཏང་དང༌།  །གཏར་ག་ལ་སོགས་ཟླ་བརྒྱད་བར་དུ་སྤང༌།  །ཅི་ཕྱིར་མངལ་འཇིག་འཆི་འམ་དཀུ་སྐམས་འགྱུར།  །བཞི་པ་གོར་གོར་མེར་མེར་ནར་ནར་པོ།  །དེ་ལས་ཕོ་མོ་མ་ནིང་རིམ་པར་འགྱུར།  །དེ་རྟགས་དཀུ་ལྕི་ལུས་རིད་ཡི་ག་འགགགཡལ་རྨྱང་སྒྱིད་སྐྱུར་ནུ་མ་སྐྱེ་བ་དང༌།  །སྐྱུར་ལ་དགའ་ཞིང་སྙིང་ལ་སྣ་ཚོགས་འདོད།  །དེ་བཀག་མངལ་འཇིག་གཟུགས་མི་སྡུག་པར་འགྱུར།  །དེ་བས་གནོད་པའང་ཕན་བསྲེས་ཅུང་ཟད་བྱིན།  །ཟླ་བ་གཉིས་པ་བདུན་ཕྲག་ལྔ་པ་ལ།  །མངལ་གནས་ལུས་ཀྱི་དང་པོ་ལྟེ་བ་ཆགས།  དྲུག་པ་ལྟེ་བ་ལ་བརྟེན་སྲོག་རྩ་ཆགས།  བདུན་པར་མིག་གི་དབང་པོ་གཟུགས་སུ་དོད།  བརྒྱད་པ་དེ་ལ་བརྟེན་ནས་མགོ་དབྱིབས་ཆགས།  དགུ་པར་ལུས་དབྱིབས་ཁོག་པ་སྟོད་སྨད་ཆགས།  །ཟླ་བ་གསུམ་པ་བདུན་ཕྲག་བཅུ་པ་ལ།  དཔུང་པ་གཉིས་དང་དཔྱི་གཉིས་འབུར་དུ་དོད།  བཅུ་གཅིག་དབང་པོ་དགུ་ཡི་གཟུགས་དབྱིབས་དོད།  བཅུ་གཉིས་པ་ལ་དོན་ལྔའི་གཟུགས་དབྱིབས་དོད།  བཅུ་གསུམ་པ་ལ་སྣོད་དྲུག་གཟུགས་དབྱིབས་དོད།  །ཟླ་བ་བཞི་པ་བདུན་ཕྲག་བཅུ་བཞི་ལ།  དཔུང་རྐང་བརླ་རྐང་བཞི་པོའི་གཟུགས་དབྱིབས་དོད།  བཅོ་ལྔ་པ་ལ་རྐང་ལག་རྗེ་ངར་དོད།  བཅུ་དྲུག་པ་ལ་སོར་མོ་ཉི་ཤུ་དོད།  བཅུ་བདུན་ཕྱི་ནང་འབྲེལ་བའི་རྩ་རྣམས་ཆགས།  །ཟླ་ལྔ་བདུན་ཕྲག་བཅོ་བརྒྱད་ཤ་ཚིལ་ཆགས།  བཅུ་དགུ་པ་ལ་ཆུ་བ་རྒྱུས་པ་ཆགས།  ཉི་ཤུ་པ་ལ་རུས་དང་རྐང་མར་ཆགས།  རྩ་གཅིག་པ་ལ་ཕྱི་ཡི་པགས་པ་གཡོགས།  །དེ་ནས་ཟླ་དྲུག་བདུན་ཕྲག་རྩ་གཉིས་ལ།  དབང་པོ་སྒོ་དགུའི་བུ་ག་རྣམ་པར་བྱེ།  རྩ་གསུམ་སྐྲ་དང་བ་སྤུ་སེན་མོ་སྐྱེ།  རྩ་བཞི་པ་ལ་དོན་སྣོད་གསལ་བར་སྨིན།  །དེ་དུས་བདེ་དང་སྡུག་བསྔལ་ཤེས་པར་འགྱུར།  རྩ་ལྔ་པ་ལ་རླུང་གི་རྒྱུ་བ་འབྱུང༌།  རྩ་དྲུག་པ་ལ་སེམས་གྱི་དྲན་པ་གསལ།  །དེ་ནས་ཟླ་བདུན་བདུན་ཕྲག་རྩ་བདུན་ནས།  སུམ་ཅུའི་བར་གྱིས་ཐམས་ཅད་གསལ་རྫོགས་འགྱུར་ཟླ་བ་བརྒྱད་པ་བདུན་ཕྲག་སོ་གཅིག་ནས།  །སོ་ལྔའི་བར་དུ་ཐམས་ཅད་ཆེར་འཕེལ་བྱེད།  མ་དང་བུ་གཉིས་ཐང་རེ་གཟི་མདངས་འཕོ།  །ཟླ་བ་དགུ་པ་བདུན་ཕྲག་སོ་དྲུག་ནས།  མངོན་པར་མི་དགའ་སྐྱོ་བའི་འདུ་ཤེས་འབྱུང༌།  སོ་བདུན་པ་ལ་ལོག་པའི་འདུ་ཤེས་སྐྱེ།  སོ་བརྒྱད་མགོ་མཇུག་ལོག་སྟེ་མངལ་ནས་འབྱིན།  །འོན་ཀྱང་ཁྲག་ཟགས་པ་ན་འཕེལ་མི་ནུས།  །མངལ་རྒྱས་ཟླ་བ་ཚང་ཡང་བཙའ་བ་དཀའ།  །རླུང་གིས་དཀུ་བཀག་ཟླ་བ་ཚང་ཡང་འགོར།  །དེ་ལྟར་མངལ་དུ་འཕེལ་ཞིང་སྨིན་པའི་ཚེ།  །ཟླ་དགུ་འདས་ནས་བཙའ་བའི་དུས་ཡིན་ཏེ།  །དེ་ཡང་གཡས་ལོགས་ལ་བརྟེན་དཀུ་གཡས་མཐོ།  །ལུས་ཡང་རྨི་ལམ་དག་ན་སྐྱེས་པ་མཐོང༌།  །ནུ་ཞོ་གཡས་པ་སྔར་འབྱུང་ཁྱེའུ་སྐྱེ།  །སྐྱེས་པ་ཕྲད་འདོད་གླུ་གར་རྒྱན་ལ་དགའ།  གོང་ལས་ལྡོག་པ་བུ་མོ་སྐྱེ་བའི་རྟགས།  །དེ་དག་འདྲེས་ལས་མ་ནིང་འབྱུང་བ་སྟེ།  དབུས་དམའ་མཐའ་གཉིས་མཐོ་ན་མཚེ་མར་སྐྱེ།  །དེ་ནས་མྱུར་དུ་བཙའ་རྟགས་ལུས་སྙོམ་ཞིང༌།  །དཀུ་ལྷོད་སྨད་ལྕི་ཚང་ར་རྐེད་པ་ན།  །ལྟོ་བ་ཆུ་སོ་ན་ཞིང་ལྡང་དུབ་བྱེད།  །མཚན་བྱེ་གཅིན་མང་དབང་མེད་ནད་ཟུག་ལྡང༌།  །བུད་མེད་བཙའ་མྱོང་ཀྱིས་བསྐོར་བཙའ་བར་བྱ།  སྲོག་འབྲལ་འདྲ་བའི་ནད་སོས་ཚས་ཀྱིས་གསོ།  །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ལུས་ཀྱི་ཆགས་ཚུལ་བསྟན་པའི་ལེའུ་སྟེ་གཉིས་པའོ།།  །།
 

ལེའུ་གསུམ་པ།  ལུས་ཀྱི་འདྲ་དཔེ་བསྟན་པ།
་
་
 
	དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲང་སྲོང་ཆེན་པོ་ཉོན་ཅིག  །འདྲ་དཔེ་ཕུང་པོའི་གནས་ལུགས་བསྟན་པ་ནི།  །དཔྱི་རུས་གཉིས་ནི་རྩིག་པའི་འགྲམ་གཞི་འདྲ།  །སྒལ་ཚིགས་གསེར་གྱི་དོང་ཙེ་བརྩེགས་པ་འདྲ།  སྲོག་པ་རྩ་ནི་མཆོང་གི་ཀ་བ་འདྲ།  །བྲང་རུས་གྲུབ་བཞི་གདུང་མ་བཀལ་བ་འདྲ།  །རྩིབ་མ་ཉེར་བཞི་ཕྱམ་འགྲེམས་ལེགས་པ་འདྲ།  །ལྷ་རུ་རྩེ་ནི་ཕྱམ་གྱི་རྟེན་མ་འདྲ།  །རྩ་དང་ཆུ་རྒྱུས་དྲལ་ཕྱམ་བཀོད་པ་འདྲ།  །ཤ་དང་པགས་པ་འདག་ཞལ་བྱས་པ་འདྲ།  །སྒྲོག་རུས་གཉིས་ནི་མཁར་བད་བཏགས་པ་འདྲ།  །མགོ་བོ་དབུ་རྩེ་བ་གམ་བྱས་པ་འདྲ།  །དབང་པོ་སྒོ་ལྔ་སྐར་ཁུང་གཏོད་པ་འདྲ།  །ཐོད་པའི་རུས་པ་རྒྱ་ཕུབས་བཀལ་བ་འདྲ།  །ཚངས་པའི་བུ་ག་དུད་ཁུང་ཕྱེ་བ་འདྲ།  །རྣ་བ་གཡས་གཡོན་ཁྱུང་མགོ་འགྱིང་བ་འདྲ།  །སྣ་བུག་མཛེས་པའི་རྒྱན་ཏེ་ཏོག་དང་འདྲ།  །སྐྲ་ལོ་ཕོ་གྱོ་མོ་གྱོའི་རྫ་དང་འདྲ།  །ལག་པ་གཉིས་ནི་དར་དཔྱངས་བཏགས་པ་འདྲ།  །་བྱང་ཁོག་སྟོད་སྨད་ཁྱམས་སྟོད་ཁྱམས་སྨད་འདྲ།  །མཆིན་དྲི་དར་གྱི་ཡོལ་བ་བཀྲམ་པ་འདྲ།  །སྙིང་ནི་རྒྱལ་པོ་གདན་ལ་བཞུགས་པ་འདྲ།  །གློ་བ་མ་ལྔ་ནང་གི་བློན་པོ་འདྲ།  །གློ་བ་བུ་ལྔ་རྒྱལ་པོའི་སྲས་དང་འདྲ།  །མཆིན་མཆེར་གཉིས་ནི་བཙུན་མོ་ཆེ་ཆུང་འདྲ།  །མཁལ་མ་ཕྱི་བློན་གྱད་པ་གདུང་འདེགས་འདྲ།  །བསམ་སེའུ་ནི་ནོར་གྱི་བང་མཛོད་འདྲ།  །ཕོ་བ་གཡོས་བཅུ་བྱེད་པའི་ཁོག་མ་འདྲ།  །རྒྱུ་མ་ལོང་ཁ་བཙུན་མོའི་གཡོག་དང་འདྲ།  །མཁྲིས་པ་སྡོར་གྱི་རྐྱལ་པ་བཀལ་བ་འདྲ།  །ལྒང་ཕུག་ཆུ་ཡིས་རྫ་མ་བཀང་བ་འདྲ།  །འོག་སྒོ་གཉིས་ནི་ཆུ་ཁུང་བཞག་པ་འདྲ།  །རྐང་པ་གཉིས་ནི་སྒོ་ཡི་རྟ་བབས་འདྲ།  །གཉན་པའི་གནད་ནི་རྒྱལ་པོས་མངའ་བསྐུར་འདྲ།  །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ལུས་ཀྱི་འདྲ་དཔེ་བསྟན་པའི་ལེའུ་སྟེ་གསུམ་པའོ།།  །།
 

ལེའུ་བཞི་པ།  ལུས་ཀྱི་གནས་ལུགས་བསྟན་པ།
་

	དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲང་སྲོང་ཆེན་པོ་ཉོན་ཅིག  །ལུས་ཀྱི་མཚན་ཉིད་རྣམ་པ་གཉིས་ཡིན་ཏེ།  །གནོད་བྱ་ཁམས་དང་གནོད་བྱེད་ཉེས་པ་འོ།  །ནད་དང་ལུས་ཟུངས་དྲི་མ་རྣམ་གསུམ་པོ།  །ཕན་ཚུན་གཅིག་ལ་གཅིག་རྟེན་རག་ལུས་པས།  །ཆགས་གནས་འཇིག་པའི་རྩ་བ་ཡིན་ཕྱིར་ལུས།  །དང་པོ་གནོད་བྱ་ཁམས་ལ་དབྱེ་བ་ལས།  །མེ་དྲོད་འགྱུར་ཚུལ་འབྲས་བུ་རྫོགས་དུས་འོ།  གནོད་བྱའི་དབྱེ་བ་ཟུངས་དང་དྲི་མ་གཉིས།  །ལུས་ཟུངས་དྭངས་མ་ཁྲག་དང་ཤ་དང་ཚིལ།  །རུས་པ་རྐང་མར་ཁུ་བ་བདུན་དུ་བཤད།  །དྲི་མ་བཤང་གཅི་རྔུལ་ལ་སོགས་པའང་ཡིན།  །དེ་ལ་དྭངས་མས་གནོད་བྱ་འཕེལ་བར་བྱེད།  ཁྲག་གིས་བརླན་ཞིང་སྲོག་འཚོ་ཤ་ཡིས་གཡོགས།  །ཚིལ་གྱིས་སྣུམ་དང་རུས་པས་བརྟེན་པ་དང༌།  །རྐང་གིས་བཅུད་འགྱུར་ཁུ་བས་མངལ་འཛིན་བྱེད།  བཤང་གཅིས་རྟེན་འདྲུལ་འབྱིན་པར་བྱེད་པ་སྟེ།  །རྔུལ་གྱིས་པགས་པ་མཉེན་ཞིང་བ་སྤུ་བརྟན།  །མེ་དྲོད་ཅེས་བྱ་འཇུ་བའི་གཞི་ཡིན་ཏེ།  འཇུ་བར་བྱེད་པའི་མཁྲིས་པ་དེ་ལ་བཤད།  ནད་དང་ལུས་ཟུངས་དྲི་མ་ཀུན་གྱི་དྲོད།  །དེ་ཡིས་ནད་མེད་བརྩོན་དང་གཟི་མདངས་དང༌།  །ཚེ་དང་ལུས་ཟུངས་མེ་དྲོད་སྟོབས་འཕེལ་བྱེད།  །ཞུ་གནས་སྒོར་འཇུག་ཟས་ལམ་སྒོ་གཏན་ཡིན།  །དེ་སྟོབས་ལྡན་ན་ཞུ་ནས་ཐུར་འགྲོ་སྟེ།སྟོབས་ཞན་ཁ་ཟས་མ་སྨིན་ཉིད་ཕྱིར་འབྱུང་།  །མེ་དྲོད་དེ་ནི་ཟས་གང་ལུས་ཟུངས་མདངས།  །སྟོབས་རྒྱས་འཕེལ་བར་བྱེད་པའི་རྒྱུ་ཡིན་ཏེ།  མ་ཞུ་དྭངས་སོགས་རྒྱས་པར་མི་འགྱུར་ཕྱིར།  ཟས་སྐོམ་སྤྱོད་ལམ་ཡང་ལ་དྲོ་བ་ཡིས།  །འབད་དེ་མེ་དྲོད་བསྲུང་བར་གནས་གྱུར་ན།  །ལུས་ཀྱི་སྟོབས་དང་ཚེ་ནི་གནས་པར་གྱུར།  །མེ་དྲོད་དེ་ཡིས་ཁ་ཟས་འཇུ་ཚུལ་ནི།  ཟས་སྐོམ་སྲོག་གི་རླུང་གིས་ལྟོ་བར་བཅུག་སྐོམ་གྱིས་བཤིག་ཅིང་སྣུམ་གྱིས་མཉེན་པར་བྱེད།  །མེ་མཉམ་རླུང་གིས་མཁྲིས་པ་འཇུ་བྱེད་བུས།  །ཕོ་བའི་གནས་སུ་སྨན་ལྟར་བསྐོལ་བར་བྱེད།  །དང་པོར་རོ་དྲུག་ཟས་སྐོམ་གང་ཟོས་པ།   །བད་ཀན་མྱག་བྱེད་དག་གིས་མྱག་པར་བྱེདསྟེ།  །རོ་མངར་ལྦུ་བ་ཅན་གྱུར་བད་ཀན་སྐྱེད།  བར་དུ་མཁྲིས་པ་འཇུ་བྱེད་ཀྱིས་བཞུས་པས།  །རྣམ་པར་ཚ་བས་རོ་སྐྱུར་མཁྲིས་པ་སྐྱེད།  །ཐ་མར་མེ་མཉམ་རླུང་གིས་དྭངས་སྙིགས་ཕྱེ།  །ཁ་བར་འགྱུར་ཏེ་དེ་ཡིས་རླུང་སྐྱེད་འགྱུར།  །འབྱུང་བ་ལྔ་ལྡན་ཟས་ཀྱི་ཡོན་ཏན་གྱིས།  །ལུས་ཀྱི་འབྱུང་བ་ལྔ་པོ་རྒྱས་པར་བྱེད།  །འགྱུར་ཚུལ་ཞུ་རྗེས་དྭངས་སྙིགས་བྱེ་བ་ལས།  །སྙིགས་མ་རྒྱུ་མར་སྐ་སླ་གཉིས་སུ་བྱེ།  །སྐ་བ་བཤང་འགྱུར་སླ་བ་གཅིན་དུ་འགྱུར།  །དྭངས་མ་ལུས་ཟུངས་རང་རང་མེ་དྲོད་ཀྱིས།  །སྨིན་པར་འགྱུར་ཏེ་དྭངས་མ་ཕོ་བ་ནས།  དྭངས་མ་ལེན་པའི་དགུར་མཆིན་ལམ་བརྒྱུད་མཆིན་པའི་གནས་སུ་ཁྲག་འགྱུར་ཁྲག་ལས་ཤ།  །ཤ་ལས་ཚིལ་འགྱུར་ཚིལ་ལས་རུས་པར་འགྱུར།  །རུས་ལས་རྐང་འགྱུར་རྐང་ལས་ཁུ་བར་འགྱུར།  །དེ་རྣམས་སྙིགས་མ་ཕོ་བའི་བད་ཀན་དང༌།  །སྣོད་མཁྲིས་བུ་གའི་དྲི་མ་ཞག་དང་ནི།  །སོ་སེན་བ་སྤུ་བཤང་སྣུམ་མངལ་འཛིན་ཡིན།  །ལུས་ཟུངས་ཁུ་བའི་མཐར་ཕྱིན་མདངས་མཆོག་སྟེ།  །སྙིང་ལ་གནས་ཀྱང་ལུས་ཀུན་ཁྱབ་པ་དང༌།  །ཚེ་གནས་གཟི་མདངས་བཀྲག་དང་ལྡན་པར་བྱེད།  །དེ་དག་འབྲས་བུ་རྫོགས་དུས་ཟས་ཟོས་པའི།  དྭངས་མ་ཁུ་བར་འགྱུར་དུས་ཞག་དྲུག་སྟེ།  །རོ་ཙ་ལ་སོགས་འཕྲལ་དུ་ཁུ་བ་སྐྱེད།  །སྨན་རྣམས་ཕལ་ཆེར་ཞག་གཅིག་ལས་བྱེད་འགྱུར།  །
་གནོད་བྱེད་ཉེས་པ་བརྒྱད་དེ་དབྱེ་བ་དང༌།  །མངལ་དུ་གྲུབ་ཚུལ་རང་བཞིན་མེ་དྲོད་དང༌།  །ལྟོ་བ་གནས་དང་ལས་དང་མཚན་ཉིད་དོ།  །དབྱེ་བ་རླུང་དང་མཁྲིས་པ་བད་ཀན་གསུམ།  །རྒྱུ་དང་ངོ་བོ་དཔེ་དང་འབྲས་བུ་དང༌།  །གཉེན་པོའི་སྒོ་ནས་གྲངས་དང་གོ་རིམ་གྲུབ།  །རྣམ་པར་མ་གྱུར་ལུས་གནས་གྱུར་པས་འཇོམས་སོ།  །རླུང་ལ་དབྱེ་ན་སྲོག་འཛིན་གྱེན་རྒྱུ་དང༌།  །ཁྱབ་བྱེད་མེ་མཉམ་ཐུར་སེལ་རྣམ་པ་ལྔ།  །མཁྲིས་པའི་དབྱེ་བ་འཇུ་བྱེད་མདངས་སྒྱུར་དང༌།  །སྒྲུབ་བྱེད་མཐོང་བྱེད་མདོག་གསལ་རྣམ་པ་ལྔ།  །བད་ཀན་དབྱེ་བ་རྟེན་བྱེད་མྱག་བྱེད་དང༌།  །མྱོང་བྱེད་ཚིམ་བྱེད་འབྱོར་བྱེད་རྣམ་པ་ལྔ།  །དེ་ཉིད་མངལ་དུ་གྲུབ་པའི་ཚུལ་བསྟན་པ།  །སྐྱེ་བའི་དང་པོ་ཁུ་བ་ཁྲག་ལ་གནས།  །དཔེར་ན་དུག་ཅན་སྲིན་པོའི་དུག་སྐྱེད་མཚུངས་ཁུ་ཁྲག་མངལ་གནས་ཟས་དང་སྤྱོད་ལམ་གྱིས།  །ཉེས་པ་ལྷག་གྱུར་རང་བཞིན་བདུན་དུ་འགྱུར།  །རླུང་ཆུང་མཁྲིས་པ་འབྲིང་ལ་བད་ཀན་ཆེ།  །འདུས་པ་མཆོག་ཡིན་ལྡན་གསུམ་བར་མར་འགྱུར།  །དེ་བཞིན་ཕོ་བའི་མེ་དྲོད་བཞིར་འགྱུར་ཏེ།  རླུང་གིས་མི་སྙོམས་མཁྲིས་པས་རྣོ་བ་དང༌།  །བད་ཀན་ཆུང་ལ་འདུས་པ་མཉམ་པར་འགྱུར།  །ལྟོ་བ་རླུང་གིས་སྲ་ལ་མཁྲིས་པས་སྙི།  །བད་ཀན་གྱིས་ནི་ལྟོ་བ་བར་མར་འགྱུར།  །གནས་ས་ལུས་ཁྱབ་གྱུར་ཀྱང་སྙིང་ག་དང༌།  །ལྟེ་བའི་འོག་བར་སྙིང་ན་མས་རིམ་གནས་སོ།  །ཉེས་པའི་ལས་ནི་རླུང་གིས་དབུགས་འབྱིན་རྔུབ།  །བསྐྱོད་དང་ལས་སྤྱོད་ཤུགས་འབྱིན་གནོད་བྱ་རྒྱུ།  །དབང་པོ་གསལ་དང་ལུས་རྗེས་འཛིན་པར་བྱེད།  །མཁྲིས་ལས་བཀྲེས་སྐོམ་ཟས་ལེན་འཇུ་བ་དང༌།  །ལུས་དྲོད་མདངས་གསལ་སྙིང་དཔའ་བློ་ལྡན་བྱེད།  བད་ཀན་ལུས་དང་བློ་བརྟན་གཉིད་ལོག་དང༌།  །ཚིགས་འབྲེལ་བཟོད་ཅིང་ལུས་འཇམ་སྣུམ་པར་བྱེད།  །ཁྱད་པར་སྲོག་འཛིན་རླུང་དེ་སྤྱི་བོར་གནས།  །གྲེ་བ་བྲང་གཞུང་རྒྱུ་ཞིང་ཟས་སྐོམ་མིད།  །དབུགས་རྔུབ་མཆིལ་འདོར་སྦྲིད་པ་སྒྲེག་པ་འབྱིན།  །བློ་དང་དབང་པོ་གསལ་ཞིང་སེམས་འཛིན་བྱེད།  །གྱེན་དུ་རྒྱུ་བའི་རླུང་ནི་བྲང་ལ་གནས།  །སྣ་ལྕེ་ལྐོག་མར་རྒྱུ་ཞིང་ཚིག་འབྱིན་ལ།  །སྟོབས་མདངས་ཁ་དོག་འབད་རྩོལ་དྲན་གསལ་བྱེད།  །ཁྱབ་བྱེད་རླུང་ནི་སྙིང་ལ་གནས་པ་སྟེ།  །ལུས་ཀུན་ཁྱབ་པར་རྒྱུ་ཞིང་འདེགས་འཇོག་འགྲོ་།བརྐྱང་བསྐུམ་འབྱེད་འཛུམ་བྱ་བ་ཕལ་རག་ལུས།  །མེ་དང་མཉམ་པའི་རླུང་ནི་ཕོ་བར་གནས།  ནང་གྲོལ་ཀུན་ཏུ་རྒྱུ་ཞིང་ཁ་ཟས་འཇུ།  །དྭངས་སྙིགས་འབྱེད་ཅིང་གནོད་བྱ་སྨིན་པར་བྱེད།  །ཐུར་དུ་སེལ་བའི་རླུང་ནི་གཞང་ལ་གནས།  །ལོང་དང་ལྒང་པ་གསང་བ་བརླ་ནང་རྒྱུ།  །ཁུ་ཁྲག་བཤང་གཅིང་མངལ་ནང་འབྱིན་སྡོམ་བྱེད།  །འཇུ་བྱེད་ཞུ་དང་མ་ཞུའི་བར་ན་གནས།  ཟས་འཇུ་དྭངས་སྙིགས་འབྱེད་ཅིང་ལུས་དྲོད་དང༌།  ལྷག་མ་བཞི་ཡི་གྲོགས་དང་སྟོབས་སྐྱེད་བྱེད།  །མཁྲིས་པ་མདངས་སྒྱུར་མཆིན་པར་གནས་པ་སྟེ།  །དྭངས་མ་ལ་སོགས་ཁ་དོག་མ་ལུས་སྒྱུར།  །མཁྲིས་པ་སྒྲུབ་བྱེད་སྙིང་ལ་གནས་པ་སྟེ།  །ཡིད་གཞུངས་ང་རྒྱལ་བློ་དང་འདོད་པ་སྒྲུབ།  །མཐོང་བྱེད་མིག་ལ་གནས་ནས་གཟུགས་མཐོང་བྱེད།  །མདོག་གསལ་ལྤགས་གནས་ལྤགས་མདོག་གསལ་བར་བྱེད།  །བད་ཀན་རྟེན་བྱེད་བྲང་ལ་གནས་པ་སྟེ།  ལྷག་མ་རྣམས་ཀྱི་རྟེན་དང་ཆུ་ལས་བྱེད།  །བད་ཀན་མྱག་བྱེད་མ་ཞུ་བ་ལ་གནས།  །ཟས་སྐོམ་མྱག་ཅིང་འདྲུལ་བར་བྱེད་པ་ཡིན།  །བད་ཀན་མྱོང་བྱེད་ལྕེར་གནས་རོ་ཚོར་བྱེད།  །ཚིམ་བྱེད་མགོར་གནས་དབང་པོ་ཚིམ་པར་བྱེད།  །བད་ཀན་འབྱོར་བྱེད་ཚིགས་དམིགས་ཀུན་ལ་གནས།  ཚིགས་རྣམས་འབྱོར་ཞིང་བརྐྱང་བསྐུམ་བྱེད་པ་ཡིན།  །ཉེས་པའི་མཚན་ཉིད་རླུང་མཁྲིས་བད་ཀན་གསུམ།  །རླུང་གི་མཚན་ཉིད་རྩུབ་ཅིང་ཡང་བ་དང༌།  གྲང་ཞིང་ཕྲ་ལ་སྲ་ཞིང་གཡོ་བ་ཡིན།  །མཁྲིས་པའི་མཚན་ཉིད་སྣུམ་བཅས་རྣོ་ཞིང་ཚ།   །ཡང་ཞིང་དྲི་མནམ་འཁྲུ་ཞིང་གཤེར་བ་ཡིན།  །བད་ཀན་མཚན་ཉིད་སྣུམ་ཞིང་བསིལ་བ་དང༌།  །ལྕི་རྟུལ་འཇམ་བརྟན་འབྱར་བག་ཅན་དུ་གནས།  །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ལུས་ཀྱི་མཚན་ཉིད་བསྟན་པའི་ལེའུ་སྟེ་ལྔ་པའོ།།  །།
 

ལེའུ་དྲུག་པ།  ལུས་ཀྱི་ལས་དང་དབྱེ་བ་བསྟན་པ།
 
 
 
	་དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲོང་སྲོང་ཆེན་པོ་ཉོན་ཅིག་ལུས་ཀྱི་ལས་ནི་ལུས་ངག་ཡིད་དང་གསུམ།  །དགེ་དང་མི་དགེ་ལུང་མ་བསྟན་ལ་སྤྱོད།བྱེ་བྲག་དབང་པོ་ལྔ་ཡིས་རང་ཡུལ་འཛིན།  །ལུས་ཀྱི་དབྱེ་བ་རྟེན་དང་ན་ཚོད་དང༌།  །རང་བཞིན་ནད་ཀྱི་སྒོ་ནས་དབྱེ་བ་བཞི།རྟེན་གྱིས་དབྱེ་ན་ཕོ་མོ་མ་ནིང་གསུམ།  །ན་ཚོད་དབྱེ་བ་བཅུ་དྲུག་བར་བྱིས་པ།  །དེ་ལས་ལུས་ཟུངས་དབང་པོ་གཟི་མདངས་སྟོབས།  །འཕེལ་འགྱུར་བདུན་ཅུའི་བར་དུ་དར་མ་སྟེ།  དེ་ལས་ཟད་པ་ཕན་ཆད་རྒན་པོ་ཡིན།  །རང་བཞིན་རྐྱང་པ་ལྡན་དང་འདུས་པ་བདུན།  །དེ་ལ་རླུང་གིས་བསྐྱེད་པའི་མི་རྣམས་ནི།  །དབྱིབས་སྒུར་ཤ་སྐོམ་མདོག་སྔོ་སྨྲ་བ་མང༌།  །གྲང་ལྷགས་མི་བཟོད་འགྲོ་ཚེ་སྒྲ་དང་བཅས།  །ནོར་ཆུང་ཚེ་ཐུང་གཉིད་སྲབ་ལུས་བོངས་ཆུང༌།  །གླུ་དང་དགོད་དང་འཐབ་མོ་མདའ་ལ་དགའ།  །མངར་སྐྱུར་ཁ་ཚའི་རོ་ལ་སྲེད་པ་སྟེ།  །བྱ་རྒོད་ཁྭ་ཝའི་མཚན་ཉིད་ལྡན་པ་ཡིན།  །མཁྲིས་པའི་རང་བཞིན་སྐོམ་དད་བཀྲེས་ཤས་ཆེ།  །སྐྲ་ལུས་མདོག་སེར་བློ་རྣོ་ང་རྒྱལ་ཆེ།  །རྔུལ་ཆེ་དྲི་ང་ཚེ་ནོར་ལུས་བོངས་འབྲིང༌།  །མངར་ཁ་བསྐ་བསིལ་ཟས་ལ་སྲེད་པ་སྟེ།  །སྟག་སྤྲེ་གནོད་སྦྱིན་མཚན་ཉིད་ལྡན་པ་ཡིན།  །བད་ཀན་རང་བཞིན་ཅན་ནི་ལུས་བསིལ་ཞིང༌།  །རུས་ཚིགས་མི་མངོན་ཤ་རྒྱས་ཁ་དོག་དཀར།  །དབྱིབས་དགྱེ་བཀྲེས་སྐོམ་ཉོན་མོངས་ཐན་པ་བཟོད།  །ལུས་ཚོ་ཚེ་རིང་ནོར་མང་གཉིད་མཐུག་ཅིང༌།  །ཞེ་སྡང་འདམ་རིང་རང་བཞིན་ངང་རྒྱུད་བཟང༌།  །ཚ་སྐྱུར་བསྐ་རྩུབ་ཟས་ལ་སྲེད་པ་སྟེ།  །སེང་གེ་ཁྱུ་མཆོག་མཚན་ཉིད་ལྡན་པ་ཡིན།  །ལྡན་དང་འདུས་པ་འདྲེས་ལས་ཤེས་པར་བྱ།  །ནད་ཀྱིས་དབྱེ་བ་རྣམ་པར་མ་གྱུར་གྱུར།  །རྣམ་པར་མ་གྱུར་ལུས་གནས་ཐ་མལ་པ།   །ནད་མེད་གནས་དང་རིང་དུ་འཚོ་བར་བྱ།  །རྣམ་གྱུར་ནད་ཀྱིས་བཅོམ་པའི་ལུས་དེ་གསོ་།ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ལུས་ཀྱི་ལས་དང་དབྱེ་བ་བསྟན་པའི་ལེའུ་སྟེ་དྲུག་པའོ།།  །།
 

ལེའུ་བདུན་པ།  ལུས་ཀྱི་འཇིག་ལྟས་བསྟན་པ།
 
 
 
	དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲང་སྲོང་ཆེན་པོ་ཉོན་ཅིག  །ལུས་ཀྱི་འཇིག་ལྟས་རྣམ་པ་བཞི་ཡིན་ཏེ།  །རིང་དང་ཉེ་བ་མ་ངེས་ངེས་པའོ།  །རིང་ལྟས་ཕོ་ཉ་རྨི་ལམ་རྣམ་འགྱུར་གསུམ།  ཕོ་ཉ་ཡ་མཚན་ཅན་དང་དགེ་སྦྱོང་དང༌།  །རིགས་མཐུན་པ་ནི་ནད་པ་སོས་པའི་རྟགས།  །དེ་ལས་ལྡོག་པ་འགྲུབ་པར་མི་འགྱུར་ཏེ།  འཇིགས་རིངས་དངངས་ཤིང་རྡོ་དང་བོང་བ་ཉེད།  རིང་ནས་འབོད་ཅིང་སྡིག་པའི་ལས་ལ་སྤྱོད།  བཀྲ་མི་ཤིས་བའི་རྒྱན་དང་སྨྲ་བརྗོད་བྱེད།  །དེ་ལྟ་བུ་ཡི་ཕོ་ཉས་ལས་མི་འགྲུབ།  །སྨན་པ་སེམས་རྩུབ་མི་ཤེས་སྨྲ་བ་དང༌།  །གཅོད་བཤིག་མཚུན་གཏོར་སྦྱིན་སྲེག་བྱེད་པའི་དུས།  །ཕོ་ཉ་འོངས་པ་ནད་པ་འཆི་བའི་ལྟས།  །ཚེས་དྲུག་བཞི་དགུ་ཉི་ཟླ་གཟའ་ཟིན་དང༌།  །གཟའ་སྐར་ངན་དང་མཚན་མོ་ལམ་འཇུག་ངན།  །འགྲོ་ཚེ་ལམ་དུ་ཆད་ཚིག་ཆག་པ་དང༌།  ངུ་བསད་སྨྲ་བ་ཐོས་དང་མཐོང་བ་དང༌།  །བྱི་ལ་སྤྲེའུ་སྲམ་སྦྲུལ་ལམ་བཅད་ཅིང༌།  །བཀྲ་མི་ཤིས་པ་གང་མཐོང་ངན་པའི་ལྟས།  །དགེ་བ་འབྲུ་དང་ཞོ་སོགས་སྣོད་གང་དང༌།  །དྲིལ་བུ་མར་མེ་མེ་ཏོག་འབྲས་ཡོས་ཟན།  །ལྷ་ཡི་སྐུ་དང་ལུས་ཀྱི་རྒྱན་དཀར་པོ།  །ཆོས་སྤྱོད་པ་དང་རྒྱལ་མཚན་བསྒྲེང་བ་དང༌།  །མེ་འབར་རྟ་ལུག་བ་སོགས་ཕྲུག་གུར་བཅས།  །ཡིད་དུ་འོང་བའི་སྒྲ་འམ་བཟའ་བཏུང་རྒྱན།  །དེ་དག་ལམ་དུ་མཐོང་ངམ་ཁྱིམ་དུ་འཇུག   །དགེ་ལྟས་ནད་པ་སོས་པའི་མཚན་ཉིད་ཡིན།  །ཞོ་ཕྲུམ་ལ་སོགས་ཁྱིམ་ནས་ཕྱིར་འབྱུང་དང༌།  །རླུང་མེད་མེ་ཤི་སྣོད་ཆག་ངན་པའི་ལྟས།  །རྨི་ལམ་བྱི་ལ་སྤྲེ་འུ་སྟག་དང་ཝ།  །རོ་ལ་ཞོན་རྨིས་འཆི་བདག་ཟིན་པའི་རྟགས།  །མ་ཧེ་རྟ་ཕག་བོང་བུ་རྔ་མོ་ལ།  །གཅེར་བུར་ཞོན་ནས་ལྷོ་ཕྱོགས་འགྲོ་རྨིས་འཆི།   །སྤྱི་བོར་ལྕུག་མ་སྐྱེས་ཏེ་བྱ་ཚང་བཅས།  །ཏཱ་ལ་ཚེར་མ་ཅན་ཤིང་སྙིང་གར་སྐྱེས།  །པདྨ་ཕྱུང་དང་གཡང་ལྷུང་དུར་ཁྲོད་ཉལ།  །མགོ་ཆག་བྱ་རོག་ཡི་དྭགས་རྨེ་ཅན་བསྐོར།  རྐང་ལྤགས་ལྷུང་དང་མ་ཡི་མངལ་དུ་འཇུགཆུས་ཁྱེར་འདམ་བྱིང་ཉ་ཡིས་མིད་པ་དང༌།  །ལྕགས་གསེར་རྙེད་དང་ཚོང་དང་འཐབ་མོ་ཕམ།  །བྲོ་བའི་ཁྲལ་འདེད་བག་མ་ལེན་པ་དང་།  གཅེར་བུར་འདུག་དང་སྐྲ་དང་ཁ་སྤུ་བྲེགས།  །གཤིན་དང་ལྷན་ཅིག་ཆང་འཐུང་དེས་འདྲུད་དང༌།  །གོས་དང་ཕྲེང་བ་དམར་པོས་བརྒྱན་པ་ཡི།  །གཤིན་པོ་དག་དང་ལྷན་ཅིག་གར་བྱེད་པ།  །དེ་དག་འཆི་བདག་དབང་དུ་སོང་བའི་ལྟས།  །དེ་ལ་སོགས་ཏེ་རྨི་ལམ་མི་བཟང་བ།  ཡིད་འཇུག་བུ་ག་ནད་ཀྱིས་བཀག་ཕྱིར་མཐོང་།  །རྒྱུན་དུ་རྨི་བའི་ནད་པ་འཆི་འགྱུར་ཏེ།  །ནད་མེད་མ་ངེས་རིམ་གྲོས་ཐར་བར་འགྱུར།  །མཐོང་ཐོས་མྱོང་དང་གསོལ་བ་བཏབ་པ་དང༌།  གྲུབ་པ་ནད་ལས་བྱུང་དང་རྣམ་པ་དྲུག  མཚན་སྟོད་རྨི་ལམ་བརྗེད་ངས་འབྲས་བུ་མེད།  །ཐོ་རངས་མཐོང་དང་གསལ་ན་འབྲས་བུ་འབྱིན།  །ལྷ་དང་ཁྱུ་མཆོག་སྐྱེས་བུ་གྲགས་པ་ལྡན།  །མེ་འབར་མཚོ་དང་ལུས་ཁྲག་མི་གཙང་བྱུགས།  །གོས་དཀར་གྱོན་དང་འཕན་གདུགས་ཤིང་འབྲས་རྙེད།  །རི་བོ་ཁང་བཟང་འབྲས་བཅས་ཤིང་ལ་འཛེག  །སེང་གེ་གླང་ཆེན་རྟ་དང་བ་ལང་ཞོན།  ཆུ་བོ་མཚོ་རྒལ་བྱང་ཤར་འགྲོ་བ་དང༌།  །ཉམ་ང་ལས་ཐར་དགྲ་བོ་ཕམ་པ་དང་།  །ལྷ་དང་ཕ་མས་མཆོད་པ་བྱེད་པ་རྣམས།  །གང་རྨིས་ཚེ་རིང་ནད་མེད་ནོར་རྙེད་འགྱུར།  །ཐ་མལ་རྣམ་འགྱུར་འཆི་བའི་ལྟས་བསྟན་པ།   །སྨན་པ་སྨན་དང་བླ་མ་མཛའ་བཤེས་སྡང་།  །རྒྱུ་མེད་ཡིད་གཞུངས་མཛེས་རྒྱས་དཔལ་ཐོབ་བམ།  དེ་ལས་གོ་ལྡོག་འཆི་བར་འགྱུར་བའི་ལྟས།  །རྟག་ཏུ་མདངས་ངན་བློ་སེམས་མི་བདེ་ཞིང༌།  །གཏོར་མ་བྱ་རོག་བྱིན་ན་མི་ཟ་དང༌།  །ཁྲུས་བྱས་སྙིང་ག་མྱུར་སྐམ་ཆུ་མི་ཆགས།  །གང་གི་སོར་མོ་དྲངས་པས་སྒྲ་མི་འབྱུང་།  །ཟས་ཟོས་སྟོབས་ཆུང་ལུས་ཀྱི་དྲི་མ་འགྱུར།  །ཤིག་སྲོ་འདུ་འམ་ཡང་ན་སྤོང་འགྱུར་འཆི།   །འདོད་རྨོངས་ཁྲོ་བ་སྔར་ལས་གོ་ལྡོག་ཅིང༌།  །སྔར་སྤྱོད་སྐྱོན་ཡོན་རྣམ་པ་གཞན་འགྱུར་ན།  །མི་དེ་འཆི་བདག་དབང་དུ་སོང་ཞེས་བྱ།  ཉི་མ་མེ་ལོང་ཆུ་དང་ནམ་མཁའ་ལ།  །གཟུགས་བརྙན་མགོ་བཅད་ཡན་ལག་མེད་ན་འཆི།   །དེ་ནས་ཉེ་བའི་ལྟས་ལ་རྣམ་གཉིས་ཏེ།  །ཉེ་བ་དང་ནི་ཤིན་ཏུ་ཉེ་བ་འོ།  །ཉེ་བའི་ལྟས་ལ་དུག་མཚོན་མ་ཕོག་པར།  །བུ་ག་དགུ་ནས་ཁྲག་འཛག་སྨྲས་འཕྲལ་བརྗེད།  །མཇེ་ནུབ་རླིག་པ་འཕྱང་ངམ་གོ་ལྡོག་དང༌།  །ལུད་པ་སྦྲིད་པ་སྔོན་མེད་སྒྲ་འབྱུང་དང༌།  །མར་མེ་ཤི་བའི་དྲི་མ་མི་ཚོར་དང༌།  །སྐྲ་ཕྱིས་ཚོར་མེད་སྤྱི་བོར་སྣུམ་བཅས་སྣང་།  །སྐྲ་སྨིན་གསར་དུ་མཚམས་བྱེ་རྩུབ་འཁྱིལ་དང༌།  །དཔྲལ་བ་ཆུ་སོར་ཟླ་ཚེས་རྩ་རིས་སྣང་།  །དབང་པོ་ཡུལ་ལྔ་ཐ་མལ་རྒྱུ་མེད་པར།  །རྣམ་པར་འགྱུར་ཏེ་ཡོད་མེད་གོ་ལྡོག་སྣང་།  །ལག་ངར་སྨིན་དབྲག་གཏད་པ་མི་མཐོང་དང༌།  མིག་བཙིར་འོད་མེད་རི་བོང་འབོས་ནོན་འདྲ་།  །ཁུང་དུ་བྲོས་སམ་རྒྱལ་མོའི་མདངས་ཉམས་འཆི།  །རྣ་བ་ཧྲིད་འབྱར་ཨུཏྟ་ཆད་པ་དང༌།  །མགོ་བོའི་རླངས་པའི་གྲིབ་མ་མེད་ན་འཆི།  །སྣ་བུག་གདངས་ཤིང་བ་སྐྱ་ཆགས་པ་དང༌།  །ལྕེ་གཞུང་ནག་ལ་སྐམ་ཐུང་སྨྲ་མི་ཤེས།  །མ་མཆུ་འཕྱངས་དང་ཡ་མཆུ་བརྫེས་པ་དང༌།  །གདོང་ལ་རྡུལ་ཆགས་དབུགས་གྲང་སོ་དྲེག་ཆགས།  །གྱེན་དུ་དབུགས་བརྩེག་དྲོད་ཡལ་འཆི་བ་ཡིན།  །ལུས་པོ་གྲང་ལ་ཚ་བ་སྐྱེ་བ་དང༌།  གྲང་བས་གདུངས་ནས་ཚ་བ་སྤོང་བ་དང༌།  །དེ་བཞིན་ཚ་བས་གདུངས་ནས་གྲང་བ་སྤོང་།  །ཆོ་ག་བཞིན་བྱས་ནད་ལ་སྐྱེད་མེད་ཅིང༌།  ཆོ་ག་ལོག་པས་བདེ་བར་གནས་སྙམ་བྱེད།དེ་དག་འཆི་བའི་ལྟས་སུ་བཤད་པ་ཡིན།  །ཤིན་ཏུ་ཉེ་བ་འབྱུང་བ་རྣམ་པ་ལྔ་།   །དབང་པོ་ལྔ་པོ་རིམ་པས་ཐིམ་པ་སྟེ།  །ས་ནུས་ཆུ་ལ་ཐིམ་པས་གཟུགས་མི་མཐོང༌།  །ཆུ་ནུས་མེ་ལ་ཐིམ་པས་བུ་ག་སྐམ།  །མེ་ནུས་རླུང་ལ་ཐིམ་པས་དྲོད་རྣམས་སྡུད།  །རླུང་ནུས་མཁའ་ལ་ཐིམ་པས་ཕྱི་དབུགས་ཆད།  །མིག་གི་དབང་པོ་ཉམས་པར་གྱུར་པ་ཡིས།  །གཟུགས་མི་གསལ་ཞིང་སྒྲ་ལ་ཐིམ་པར་འགྱུར།  །རྣ་བའི་དབང་པོ་ཉམས་པར་གྱུར་པ་ཡིས།  །སྒྲ་མི་གསལ་ཞིང་དྲི་ལ་ཐིམ་པར་འགྱུར།  །སྣ་ཡི་དབང་པོ་ཉམས་པར་གྱུར་པ་ཡིས།  །དྲི་མི་གསལ་ཞིང་རོ་ལ་ཐིམ་པར་འགྱུར།  །ལྕེ་ཡི་དབང་པོ་ཉམས་པར་གྱུར་པ་ཡིས།  །རོ་མི་གསལ་ཞིང་རེག་ལ་ཐིམ་པར་འགྱུར།  །ལུས་ཀྱི་དབང་པོ་ཉམས་པས་རེག་མི་ཚོར།  །མ་ངེས་འཆི་ལྟས་ནད་ཚུལ་མང་པོ་ལས།  །འཆི་བའི་ལྟས་རྣམས་སྣང་བར་གྱུར་ན་ཡང༌།  །ནད་ཞི་བས་ནི་འཆི་ལྟས་ཞི་འགྱུར་རོ།  །ཞི་ཡང་ལྟས་བརྟན་གནས་ན་ངེས་པར་འཆི།   །ཕྱི་ནང་སྲོག་ཟུངས་ཤ་ཟས་རྩ་དང་གསུམ།  །ཤོར་བའི་ནད་པ་གང་ཡིན་འཆི་བར་ངེས།  །ནད་ལ་ཆོ་ག་སྣ་ཚོགས་བསྒྲུབས་བྱས་ཀྱང༌།  །བཅོས་སྐྱེད་མེད་པ་འཆི་བར་ངེས་པ་ཡིན།  །དེ་ལྟར་ཕུང་པོ་འཇིག་པའི་འཆི་ལྟས་རྣམས།  །ནད་དང་ལུས་ཟུངས་དྲི་མ་འཁྲུགས་གྱུར་ནས།  །གཅིག་གཤེད་གཅིག་གིས་བྱས་ཏེ་སྲོག་འདོར་ཕྱིར།  །འབྱུང་འགྱུར་དུས་ཀྱི་རི་རབ་འཇིག་དང་མཚུངས།  །འཆི་ལྟས་མི་ཤེས་གསོ་བ་བླང་དོར་འགག   །དེ་མ་ཤེས་པས་སྙན་གྲགས་ཐོབ་མ་ཡིན།   །དེ་ཕྱིར་མཁས་འདོད་འཆི་ལྟས་རྟོགས་པར་བྱ།  །རྨི་ལམ་རྣམ་འགྱུར་རིང་དང་མ་ངེས་ལྟས།  །ཚོགས་གསོག་ཀློག་སྒྲུབ་ཡི་དམ་སུམ་འགྱུར་བཟློགཉེ་དང་ངེས་པའི་ལྟས་ལ་འཆི་བསླུ་བྱ།ཤིན་ཏུ་ཉེ་པའི་ལྟས་ལ་ཟློག་ཐབས་མེད།ཅེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ལུས་ཀྱི་འཇིག་ལྟས་བསྟན་པའི་ལེའུ་སྟེ་བདུན་པའོ།།  །།

	དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲང་སྲོང་ཆེན་པོ་ཉོན་ཅིག  །སྨན་གྱི་ནུས་པ་རོ་ནུས་ངོ་བོ་གཉིས།  །སྤྱི་དང་བྱེ་བྲག་ཅེས་སུ་གསུངས་པ་ཡིན།  །དང་པོ་ནུས་སྟོབས་ཡོན་ཏན་གསུམ་དུ་བཤད།  །ནུས་པ་ལྕི་སྣུམ་བསིལ་དང་རྟུལ་བ་དང༌།  །ཡང་རྩུབ་ཚ་དང་རྣོ་བ་རྣམ་པ་བརྒྱད།  །དང་པོ་བཞི་པོས་རླུང་དང་མཁྲིས་པ་སེལ།  །འོག་མ་བཞི་ཡིས་བད་ཀན་སེལ་བར་བྱེད།  །ཡང་རྩུབ་བསིལ་བ་གསུམ་གྱིས་རླུང་སྐྱེད་ཅིང༌།  །ཚ་རྣོ་སྣུམ་པ་གསུམ་གྱིས་མཁྲིས་པ་སྐྱེད།  །ལྕི་སྣུམ་བསིལ་རྟུལ་བཞི་ཡིས་བད་ཀན་སྐྱེད།  ཡོན་ཏན་མ་ལུས་སྙིང་པོར་གྱུར་པ་དང༌།  །ནུས་པའི་ཁྱད་དང་ལྡན་པས་མཐུ་ཞེས་བརྗོད།  །གངས་ཅན་འབིགས་བྱེད་ཟླ་ཉིའི་སྟོབས་ཅན་ལས།  །བསིལ་དྲོད་ཕུལ་དུ་བྱུང་བས་སྟོབས་ཞེས་བྱ།དེ་ལ་ཚ་བས་གྲང་བའི་ནད་རྣམས་སེལ།  བསིལ་བས་ཚ་བའི་ནད་རྣམས་སེལ་བར་བྱེད།  །ཡོན་ཏན་འཇམ་དང་ལྕི་དྲོ་སྣུམ་དང་བརྟན།   །གྲང་དང་རྟུལ་བ་བསིལ་མཉེན་སླ་དང་སྐམ།  །སྐྱ་དང་ཚ་བ་ཡང་དང་རྣོ་རྩུབ་གཡོ།  །བཅུ་དང་བདུན་གྱིས་མཚན་ཉིད་ཉི་ཤུ་འཇོམས།  །དེ་ཕྱིར་ཡོན་ཏན་ཞེས་སུ་བཤད་པ་ཡིན།  །དེ་དག་ཕལ་ཆེར་རོ་ལས་རྗེས་འབྱུང་སྟེ།  རོ་ནི་ས་སོགས་རྣམས་ལ་བརྟེན་པའི་ཕྱིར།  ལྕི་སྣུམ་ལ་སོགས་དེ་ལས་འབྱུང་བ་ཡིན།  །ལན་ཚ་བསྐ་མངར་རྣམ་གསུམ་རིམ་བཞིན་ལྕི།   །དེ་བཞིན་ལན་ཚ་སྐྱུར་མངར་སྣུམ་པ་ཡིན།  །བསྐ་ཁ་མངར་བསིལ་ཁ་བསྐ་མངར་བ་རྟུལ།   །སྐྱུར་ཚ་ཁ་བ་རྣམ་གསུམ་ཡང་ལ་རྩུབ།  །ཚ་སྐྱུར་ལན་ཚྭ་རྣམ་གསུམ་ཚ་ལ་རྣོ།  །རོ་སོགས་མ་བཅོས་གང་ཡང་སྟོབས་ཅན་ཡིན།  །རོ་མཉམ་ནུས་པ་སོ་སོ་རྟེན་སྟོབས་དང༌།  །གྱུར་པ་སྦྱར་བའི་དབང་ལས་འབྱུང་འགྱུར་ཏེ།  མི་མཐུན་འོག་མས་གོང་མ་ཟིལ་གྱིས་གནོན།  །ཐམས་ཅད་མཐུན་ན་རོ་ཡིས་ལ་བྱེད་ལ།  །རོ་བཞིན་མི་གནོད་ཞུ་རྗེས་ལས་བྱེད་དེ།   །རོ་ལས་གོ་ལྡོག་ནུས་པས་ལས་བྱེད་པས།  །རོ་བསྡེབས་ནུས་བསྡེབས་ཞུ་རྗེས་སྡེབས་ཏེ་སྦྱར།   །ངོ་བོ་རྫས་རེའི་ནུས་པ་བསྟན་པ་ནི།  རིན་པོ་ཆེ་ཡི་སྨན་དང་ས་རྡོའི་སྨན།  །ཤིང་སྨན་རྩི་སྨན་ཐང་སྨན་སྔོ་སྨན་དང༌།  །སྲོག་ཆགས་སྨན་དང་དབྱེ་བ་བརྒྱད་དུ་བཤད།  །དང་པོ་རིན་པོ་ཆེ་ཡི་ནུས་པ་ནི།  །གསེར་གྱིས་ཚེ་རིང་རྒས་སྲ་དབྱིག་དུག་སེལ།  །དངུལ་གྱིས་ཆུ་སེར་ནད་དང་རྣག་ཁྲག་སྐེམ།  །ཟངས་ཀྱིས་རྣག་སྐེམ་གློ་མཆིན་ཚ་བ་སེལ།  །ལྕགས་གྱིས་མཆིན་དུག་མིག་ནད་སྐྱ་རྦབ་སེལ།  །གཡུ་ཡིས་དུག་དང་མཆིན་པའི་ཚ་བ་སེལ།  །མུ་ཏིག་ཀླད་པ་འཛག་གཅོད་དུག་ནད་སེལ།  །ཉ་ཕྱིས་ནུས་པ་མུ་ཏིག་ཁྱད་པར་མེད།  །དུང་གིས་རྣག་སྐེམ་འགྱིངས་འབིགས་རུས་ཚད་སེལ།  །བྱུ་རུ་ས་མཆིན་ཚན་རྩ་ཚད་དུག་ཚད་སེལ།  །མུ་མེན་དུག་དང་ཆུ་སེར་མཛེ་ནད་སེལ།  །རྡོ་ཡི་སྨན་ཀྱི་ནུས་པ་བསྟན་པ་ནི།  །སྨུག་པོ་སྦལ་རྒྱབ་ཕོ་སྦལ་མོ་སྦལ་གཉིས།  །ཆུ་སེར་འཕུལ་འདྲེན་སྐེམ་ཞིང་ལྷ་བ་འཛིན།  །རུས་པ་ཆག་པ་སྦྱོར་ཞིང་ཀླད་པ་སྡོམ།  །དཀར་པོ་སྦལ་རྒྱབ་དཀར་པོ་ཆིག་ཐུབ་དང༌།  །སྨུག་པོ་ཆིག་ཐུབ་ལ་སོགས་དེ་དང་འདྲ།  །གངས་ཐིགས་དེ་བཞིན་མཆིན་པའི་ཚ་བ་སེལ།   ཁབ་ལེན་མདེའུ་འབྱིན་ཀླད་རུས་རྩ་ནད་སེལ།  །བེ་སྣབས་རུས་སྦྱོར་རྨེན་གཅོད་ཤའུ་སྐྱེད།  །མ་ར་ཡིས་རུས་པའི་ཚད་པ་སེལ།  །ཕག་མགོས་རུས་པ་གསོ་ཞིང་ཆུ་སེར་འདྲེན།  །བྱེ་མགོ་དེ་བཞིན་ཤ་འུ་སྐྱེད་པ་དང༌།  །གསེར་རྡོ་དངུལ་རྡོ་ཆུ་སེར་འདྲེན་པར་བྱེད།  །སྟང་ཟིལ་གསེར་ཟིལ་དངུལ་ཟིལ་རུས་མདོག་འབྱིན།  །གྲུ་བཞི་ཀླད་པ་གསོ་ཞིང་ཆུ་སེར་འདྲེན།  །ཅོག་ལ་མ་ཡིས་རྩ་དང་ལྷ་བ་འཛིན།  །རྡོ་ཀླད་ཀླད་པ་སྡོམ་ཞིང་ཤ་འུ་གསོ།  །ལི་གྲིས་རུལ་གཅོད་རྡོ་ཆུས་རུས་པ་སྦྱོར།  །རྡོ་མཁྲིས་རྩ་སྡོམ་གཤའ་དཀར་ཤ་འུ་སྐྱེད།  །ལྡོང་རོས་བ་བླ་རྨེན་ངན་རུལ་བ་གཅོད།  །རྡོ་སོལ་རྡོ་རྣམས་འཇུ་ཞིང་རྩ་ཁ་སྡོམ།  །བ་ནུ་རྡོ་རྒྱུས་མཐིང་རྒྱུས་ཆུ་བ་གསོ།  །ཏི་ཚ་སེར་པོ་རྨ་འདྲུབ་མིག་ལ་ཕན།  མཚལ་གྱིས་རྨ་འདྲུབ་གློ་མཆིན་རྩ་ཚད་སེལ།  །ལིག་བུ་མིག་དང་བཙག་ཡུག་རྣམ་ལ་སོགས།  །མིག་ནད་རུས་ཚད་སེལ་ཞིང་ཆུ་སེར་སྐེམ།  །ཅོང་ཞིས་འཁྲུ་གཅོད་བད་ཀན་ཚ་བ་སེལ།  །རྡོ་ཐལ་ཕོ་བའི་བད་ཀན་འདྲིལ་བ་གཅོད།  ཧ་ཤིག་རྩ་སྦྱོང་མོ་རྡེ་རྡེ་ནད་སེལ།  །ས་ཡི་སྨན་གྱི་ནུས་པ་བསྟན་པ་ནི།  །གསེར་གྱི་བྱེ་མས་མཁལ་ནད་ཆུ་འགགས་སེལ།  སིནྡྷུ་ར་ཡི་ས་རྩ་ཚད་དོན་རྨ་གསོ།  །རྣག་ཁྲག་སྐེམ་ཞིང་མེས་འཚིག་རྨ་ལ་ཕན།  །ཟེ་ཚྭ་ས་རྡོ་འཇུ་རྡེའུ་སྐྲན་བཤིག   །ཡ་བཀྵ་ར་དྲོད་སྐྱེད་སྐྲན་ནད་སྦྱོང༌།  བུལ་ཏོག་རུལ་གཅོད་རྩམ་པ་མྱགས་པར་བྱེད།  །མུ་ཟི་སེར་པོ་གདོན་འཇོམས་རྣག་ཁྲག་སྐེམ།  །ནག་མཚུར་སེར་མཚུར་རུལ་གཅོད་སྐྲན་ལ་བརྐོ།  །བིག་པན་འབྲས་གཅོད་སྐྲན་བཤིག་ལིང་ཐོག་ལེན།  །རྡོ་དྲེག་དུག་དང་ཚད་པ་རྙིང་པ་སེལ།  །བྲག་ཞུན་ཚད་པའི་ནད་རྣམས་ཀུན་ལ་ཕན།  །ཁྱད་པར་ཕོ་མཆིན་མཁལ་ཚད་སེལ་བའི་མཆོག  །ཤིང་སྨན་རྩ་བ་ལྡུམ་བུ་སྡོང་པོ་དང༌།  །ཡལ་ག་རྐང་དང་ཤུན་པ་ཐང་ཆུ་དང༌།  །ལོ་མ་མེ་ཏོག་འབྲས་བུ་བཅུ་རུ་འགྱུར།   །རྩི་སྨན་རྩ་ཤིང་སྲོག་ཆགས་ལས་བྱུང་བ།ཐང་སྨན་རྩ་བ་ངར་པ་ལོ་མ་དང༌།  །མེ་ཏོག་འབྲས་བུ་ལྔ་རུ་འགྱུར་བ་ཡིན།  །དེ་དག་གང་ལ་གང་ཕན་ནུས་པ་ནི།  །ག་བུར་ཚ་བ་རྒྱས་པ་ཐོག་བབས་གསོད།  །རྙིངས་ཤིང་ཞེན་པའི་ཚ་བ་རྩད་ནས་འབྱིན།  །ཙན་དན་དཀར་པོས་གློ་སྙིང་འཁྲུགས་ཚད་སེལ།  །ཙན་དན་དམར་པོས་ཁྲག་གི་ཚད་པ་སེལ།  །ཨ་ག་རུ་ཡིས་སྙིང་སྲོག་ཚ་བ་སེལ།  གི་ཝཾ་རིམས་དུག་མཆིན་ཚད་སྣོད་ཚད་སེལ།  ཅུ་གང་གློ་ནད་ཀུན་སེལ་རྨ་ཚད་གཅོག  །གུར་ཀུམ་མཆིན་ནད་ཀུན་སེལ་རྩ་ཁ་སྡོམ།  །སུག་སྨེལ་མཁལ་ནད་གྲང་བ་མ་ལུས་སེལ།  །ཛཱ་ཏི་ས་རླུང་འཇོམས་སྙིང་གི་ནད་རྣམས་སེལ།  །ལི་ཤི་ས་སྲོག་རྩའི་ནད་དང་གྲང་རླུང་སེལ།  །ཀ་ཀོ་ལ་ཡིས་ཕོ་མཆེར་གྲང་བ་སེལ།  །གླ་རྩིས་དུག་སྲིན་མཁལ་མཆིན་གཉན་ནད་སེལ།  །དོམ་མཁྲིས་རྩ་སྡོམ་རུལ་གཅོད་ཤ་རུ་སྐྱེད།  །ཨུཏྤ་གློ་མཆིན་ཚད་པ་མ་ལུས་སེལ།  །ནཱ་ག་པུཏྤ་ན་ག་གེ་སར་དང༌།  །པདྨ་གེ་སར་གློ་མཆིན་སྙིང་ཚད་སེལ།   །ཟི་ར་དཀར་པོས་གློ་ཡི་ཚད་པ་སེལ།  །ཟི་ར་ནག་པོས་མཆིན་པའི་གྲང་བ་སེལ།  །ལ་ལ་ཕུད་ཀྱིས་ཕོ་ནད་གྲང་བ་སེལ།  སོ་མ་ར་ཛས་ལྤགས་ནད་ཆུ་སེར་སེལ།  །ཐལ་ཀ་རྡོ་རྗེ་དག་ཀྱང་དེ་བཞིན་ནོ།  །གསེར་གྱི་མེ་ཏོག་སྣོད་ཚད་མཁྲིས་ཚད་སེལ།  །གསེར་གྱི་ཕུད་བུས་མཁྲིས་པ་གྱེན་དུ་འདྲེན།  །དུག་མོ་ཉུང་གིས་མཁྲིས་སེལ་ཚ་འཁྲུ་གཅོད།  །རྒུན་འབྲུམ་གློ་ནད་སེལ་ཞིང་ཚད་པ་སྦྱོང༌།  །འུ་སུས་ཕོ་བའི་བད་ཀན་ཚ་བ་སེལ།  །སྟར་བུས་གློ་བརྐོ་ཁྲག་འཇུ་བད་ཀན་གཅོད།  །བསེ་ཡབ་བད་ཀན་ཚ་བ་སེལ་བར་བྱེད།  །སེ་འབྲུ་ཕོ་བའི་ནད་རྣམས་མ་ལུས་སེལ།  །མེ་དྲོད་སྐྱེད་ཅིང་བད་ཀན་གྲང་ནད་འཇོམས།  །ན་ལེ་ཤམ་གྱིས་བད་ཀན་གྲང་བ་སེལ།  །པི་པི་ལིང་གིས་གྲང་ནད་མ་ལུས་སེལ།  །སྨན་སྒ་ས་དྲོད་སྐྱེད་ཟས་ལེན་བད་རླུང་འཇོམས།  །སྒ་སྐྱས་བད་རླུང་སེལ་ཞིང་ཁྲག་འཁྱགས་འཇུ།  །ཙི་ཏྲ་ཀ་སྟོབས་མེ་འདྲ་མེ་དྲོད་སྐྱེད།  །འོར་ནད་གཞང་འབྲུམ་སྲིན་ནད་མཛེ་ནད་སེལ།  །ཤིང་ཚས་ཕོ་མཆིན་གྲང་རླུང་སེལ་བར་བྱེད།  །ཀ་ར་ཡིས་ཕོ་བའི་མེ་དྲོད་སྐྱེད།  །ཤིང་ཀུན་སྲིན་འཇོམས་གྲང་ནད་སྙིང་རླུང་སེལ།  །བྱི་ཏང་ག་ཡིས་སྲིན་སེལ་མེ་དྲོད་སྐྱེད།  །མ་རུ་ཙེ་ཡིས་སྲིན་ནད་སེལ་བར་བྱེད།  །གོ་བྱེས་སྲིན་གསོད་རུས་གཅོད་ཕོ་རིམས་སེལ།  །སྤོས་དཀར་ཆུ་སེར་སྦྱོང་ཞིང་སྐེམ་པར་བྱེད།  །གུ་གུལ་ས་གདོན་ལྷོག་པ་གཉན་གཟེར་འཇོམས།  །ཤེལ་ཏས་ལྷ་རུས་ཆུ་སེར་བཙོན་དུ་འཛིན།  རྒྱ་ཚྭས་དུག་དང་སྲིན་གསོད་རྩ་ནད་སྦྱོང༌།  །གག་པ་ཤ་རོ་གཅོད་ཅིང་ཆུ་འགགས་འབིགས།  རྒྱམ་ཚས་བད་རླུང་མ་ཞུ་གྲང་བ་སེལ།  །ལྕེ་མྱང་ཚྭ་ཡང་དེ་བཞིན་མིག་ལ་ཕན།  ཁ་རུ་ཚྭ་དང་ཙབས་རུ་ཚྭ་གཉིས་ཀྱིས།  །དྲོད་སྐྱེད་སྦོ་སྒྲེག་འགྱིངས་དང་བད་རླུང་འཇོམས།  །རྭ་ཚ་ཐལ་ཚྭས་སྣོད་ཀྱི་གྲང་བ་སེལ།  །མཛེ་ཚྭས་ཁྲག་འཇུ་རྨ་ཡི་ཆུ་སེར་འདྲེན།  །ཚ་ལས་རྨ་འདྲུབ་ཁྲག་འཇུ་སྦྱོང་བར་བྱེད།  ལྦ་ཚས་ལྦ་བ་འཇོམས་པར་བྱེད་པའོ།  ཨ་རུ་ལན་ཚྭ་མ་གཏོགས་རོ་ལྔ་ལྡན།  །འཚོ་བྱེད་དྲོད་སྐྱེད་ཟས་འཇུ་འཕྲོད་པར་བྱེད།  །རླུང་མཁྲིས་བད་ཀན་ལས་གྱུར་ནད་ཀུན་འཇོམས།  །དེ་ལ་རིགས་ལྔ་རྣམ་རྒྱལ་འཇིགས་མེད་དང༌།  །བདུད་རྩི་འཕེལ་བྱེད་སྐེམ་པོ་ལྔ་ཡིན་ཏེ།  །རྣམ་པར་རྒྱལ་བ་ཀུན་བའི་མཇུག་མ་འདྲ།  །རླུང་མཁྲིས་བད་ཀན་འདུ་བའི་ནད་རྣམས་སེལ།  །ཁྱད་པར་བཀྲ་ཤིས་དོན་ཀུན་འགྲུབ་པས་བཟང༌།  །འཇིགས་མེད་ཟུར་ལྔ་མིག་ནད་གདོན་ལ་བསྔགས།  །བདུད་རྩི་ཤ་མཐུག་སྐེམ་པོ་ཤ་འཕེལ་བྱེད།  །འཕེལ་བྱེད་ཟླུམ་པོ་བུམ་འདྲ་རྨ་ལ་བསྔགས།  །སྐེམ་པོ་སུལ་མང་བྱིས་པའི་མཁྲིས་ནད་སེལ།  །བ་རུ་ར་ཡིས་བད་མཁྲིས་ཆུ་སེར་སེལ།  །སྐྱུ་རུ་ར་ཡིས་བད་མཁྲིས་ཁྲག་ནད་སེལ།  །སྙིང་དང་མཁལ་མ་གླ་གོར་ཞོ་ཤ་གསུམ།  །སྙིང་ཚད་མཁལ་ཚད་མཆེར་ཚད་སེལ་བར་བྱེད།  །ཨ་འབྲས་སྲ་འབྲས་འཇམ་འབྲས་མཁལ་ནད་སེལ།  །འབྲ་གོས་བད་ཀན་སྨུག་སེར་ཕོ་ནད་སེལ།  མ་ནུ་པ་ཏྲས་རླུང་ཁྲག་ཚ་བ་སེལ།  །པུཀྵར་མཱུ་ལས་བད་ཀན་ཚ་བ་སེལ།  །རུ་རྟས་རླུང་ཁྲག་ཕོ་བ་སྦོས་པ་སེལ།  །གློ་ནད་གག་པ་ཤ་རོ་གཅོད་པར་བྱེད།  །ཡུངས་བས་དུག་སེལ་རུལ་གཅོད་གཉན་ནད་འཇོམས།  །ཤུ་དག་མ་ཞུ་དྲོད་སྐྱེད་གག་ལྷོག་སེལ།  །པུ་ཤེལ་སྐྱུགས་གཅོད་བད་ཀན་ཚ་བ་སེལ།  །ཁྱུ་སྡེར་དཀར་སྨུག་དུག་ཚད་སེལ་བར་བྱེད།  །དཔའ་བོ་དཀར་སེར་དཔའ་རྒོད་དེ་བཞིན་ནོ།  བོང་ང་དཀར་པོས་རིམས་དུག་མཁྲིས་ཚད་སེལ།  །བོང་ང་དམར་སེར་ཤ་དུག་བཙན་དུག་སེལ།  །ཤིང་མངར་གློ་ནད་རྩ་ནད་སེལ་བར་བྱེད།  །སླེ་ཏྲེས་ཀཎྜ་ཀ་རིས་རླུང་ཚད་སེལ།  །ག་བྲ་དག་ཀྱང་དེ་བཞིན་རིམས་ལ་ཕན།  །ཏིག་ཏས་མཁྲིས་པའི་ཚད་པ་མ་ལུས་སེལ།  །བ་ཤ་ཀ་ཡིས་ཁྲག་ཚད་མ་ལུས་སེལ།  བ་ལེ་ཀ་ཡིས་གློ་མཆིན་སྣོད་ཚད་སེལ།  ག་དུར་རིམས་དང་གློ་ཚད་རྩ་ཚད་སེལ།  །སྟབ་སེང་རུས་ཆག་སྦྱོར་ཞིང་རུས་ཚད་སེལ།  །སྒྲོན་ཤིང་བད་རླུང་ཆུ་སེར་གྲང་བ་སེལ།  །སྐྱེར་པ་སེ་རྒོད་དུག་སྡུད་ཆུ་སེར་སེལ།  །སེང་ལྡེང་ཁྲག་དང་ཆུ་སེར་སྐེམ་པར་བྱེད།  སོ་ཆས་ནད་ཀུན་གྱེན་འདྲེན་སྐྱུགས་སྨན་མཆོག  །དན་རོག་ཤྲཱི་ཁཎྜ་དྲག་པོར་སྦྱོང༌།  །དོང་གས་མཆིན་ནད་སེལ་ཞིང་འཇམ་པོར་འཁྲུ།  །ཀ་པེད་ད་ཏྲིག་སྨག་དང་མོན་ཆ་རས།  །འཁྲུ་བའི་ནད་རྣམས་ཚ་གྲང་མེད་པར་གཅོད།  །སྔོ་ཡི་སྨན་གྱི་ནུས་པ་བསྟན་པ་ནི།  །ཧོང་ལེན་ཁྲག་སྐེམ་འཁྲུགས་ཚད་དོན་ཚད་སེལ།  སྤང་རྩི་དོ་བོས་རིམས་དུག་རྙིངས་ཚད་སེལ།  །རེ་སྐོན་ཁྲག་སྐེམ་སྨུག་པོ་རྩ་ཚད་སེལ།  །ཀྱི་ལྕེས་སྣོད་ཚད་མཁྲིས་ཚད་སེལ་བར་བྱེད།  །སུམ་ཅུ་ཏིག་གིས་མཆིན་མཁྲིས་ཚ་བ་སེལ།  །པྲི་ཡངྐུ་ཡིས་ཕོ་མཆིན་ཚ་བ་སེལ།  །ཟངས་ཏིག་ལྕགས་ཏིག་མཁྲིས་པའི་ཚ་བ་སེལ།  །སྲོ་ལོ་སུག་འདྲ་ས་གློ་ཡི་ཚད་པ་སེལ།  །གཡའ་ཀྱི་མ་ཡིས་མཁྲིས་པ་ཞི་སྦྱོང་བྱེད།  །གང་ག་ཆུང་གིས་དུག་དང་ཚད་འཁྲུ་གཅོད།  །བྱ་རྒོད་སྤོས་ཀྱིས་གདོན་དུག་རིམས་ཚད་སེལ།  །ཡུ་མོ་མདེ་འབྱིན་བུ་རོ་ཟུག་རྔུ་འབྱིན།  །དར་ཡ་ཀན་གྱིས་བྱང་ཁོག་ཆུ་སེར་སྐེམ།  མགོ་བོའི་རུས་ཆག་སྦྱོར་ཞིང་ལྷ་བ་འཛིན།  །རྟ་ལྤགས་ལྷ་བ་འཛིན་ཞིང་ཆུ་སེར་འདྲེན།  ཨ་བི་ཥ་ཡིས་མགོ་ཆག་དུག་ཚད་སེལ།  སྟག་ཤ་ས་རྨ་འདྲུབ་གཉན་གསོད་དུག་ནད་སེལ།  །སྤང་རྒྱན་དཀར་པོས་གྲེ་བའི་དུག་ཚད་སེལ།  །ཡུ་གུ་ཤིང་གིས་རྨ་སྦྱོར་དུག་ཚད་སེལ།  །རྩད་དང་རྒུ་ཐུབ་ལྡུམ་སྟག་དུག་ནད་སེལ།  ཨ་བྱག་མགོ་ཆག་གསོ་ཞིང་ཆུ་སེར་སྐེམ།  ཚེར་སྔོན་རུས་ཆག་གསོ་ཞིང་ལྷ་བ་འདེགས།  །སྨུག་ཆུང་མདན་ཡོན་དག་ཀྱང་དེ་བཞིན་ནོ།  །གསེར་སྐུད་གློ་མཆིད་རྩ་ཚད་དུག་ཚད་སེལ།  །ལུག་རུ་སྨུག་པོས་དུག་སྡུད་ཤ་དུག་སེལ།  །ལུག་རུ་སེར་པོ་ཆུ་རུག་ཆུ་འཐུང་བྱེད།  །སེ་བའི་མེ་ཏོག་མཁྲིས་སེལ་རླུང་ཁ་གནོན།  །འབུ་སུ་ཧང་གིས་རྨ་འདྲུབ་གློ་ནད་སེལ།  །སྒོང་ཐོག་པ་ཡིས་ཤ་དུག་འཁྲུགས་ཚད་སེལ།  །ཨ་ཀྲོང་གློ་ཡི་ཚད་པ་སེལ་བར་བྱེད།  །ཚར་བོང་གྲེ་བའི་ཚད་པ་གློ་ནད་སེལ།  །ཏང་ཀུན་སྙིང་གི་ཚད་པ་དུག་ནད་སེལ།  །སེ་རྒོད་འབྲས་བུས་དུག་ཚད་མཆིན་ཚད་སེལ།  །ཤུག་པ་ཚེར་ཅན་མཁལ་ཚད་ལྷོག་པ་སེལ།  །སྐྱེར་པའི་མེ་ཏོག་འབྲས་བུས་འཁྲུ་བ་གཅོད།  །ཐང་ཕྲོམ་ལང་ཐང་ཙེ་ཡིས་སྲིན་ནད་སེལ།  །སྲིན་ཤིང་སྣ་མའི་འབྲས་བུ་དེ་བཞིན་ནོ།  །དྲེས་མའི་གེ་སར་སྲིན་གསོད་གླང་ཐབས་འཇོམས།  །དཀར་པོ་ཆིག་ཐུབ་དུག་སྡུད་གཉན་སྲིན་འཇོམས།  །ཨ་ཝ་བྱང་ཁོག་རྨ་དང་མིག་ལ་ཕན།  །ཞིམ་ཐིག་ལེ་ཡིས་མིག་གི་ལིང་ཐོག་ལེན།  །པར་པ་ཏ་ཡིས་རིམས་དང་དུག་ཚད་སེལ།  །དྭ་བའི་རྩ་བས་སྲིན་གསོད་རུས་མཛེར་འགོགས།  །འདམ་བུ་ཀ་རས་གློ་མཆིན་རྩ་ཚད་སེལ།  །འབྲི་ཏ་ས་འཛིན་རྣག་ཁྲག་ཆུ་སེར་འདྲེན།  །བྱ་པོ་ཙི་ཙིས་བུད་མེད་ཟླ་མཚན་གཅོད།  །ཤུ་མོ་ཟ་ཡིས་གློ་རྣག་འཁྲུ་བ་གཅོད།  །སྙི་བ་ལུག་མུར་བྲང་ཚ་ཆམ་པ་སེལ།  གཡེར་ཤིང་པ་ཡིས་འབྲུམ་པའི་ཚ་བ་སེལ།  མེ་ཏོག་སེར་ཆེན་རྨ་འདྲུབ་རྩ་རུས་གསོ།  །བྲག་སྐྱ་ཧ་བོས་དུག་སེལ་ཚད་འཁྲུ་གཅོད།   །བྲག་སྤོས་རྨ་འདྲུབ་རྣག་སྐེམ་ལྷ་བ་འཛིན།  རྒྱ་སྤོས་སྤང་སྤོས་ཚད་རྙིང་དུག་ཚད་སེལ།  །མྱང་རྩི་སྤྲས་ཀྱིས་ཆུ་འཐུང་རིམས་ཚད་སེལ།  །རྒུ་དྲུས་རྨ་འདྲུབ་རྩ་འཐུད་རྒྱུ་གཟེར་སེལ།  །འབམ་པོས་སྐྲངས་འཇོམས་ཁོང་འབྲས་བཤིག་པར་བྱེད།  །མེ་ཏོག་ལུག་མིག་དུག་ཐང་རིམས་ནད་སེལ།  །མཁན་པ་ས་ཁྲག་གཅོད་ཡན་ལག་སྐྲངས་པ་འཇོམས།  །ཆུ་མ་རྩི་ཡིས་ཆུ་སེར་དམུ་ཆུ་སྦྱོང༌།  །བྱི་ཚེར་རིམས་དུག་མཁལ་མའི་ཚ་བ་སེལ།  །དེ་བས་རིམས་སེལ་རྩ་མཁྲིས་མཁྲིས་ནད་སེལ།  རེ་རལ་འོམ་བུས་ཤ་དུག་སྦྱར་དུག་སེལ།  །ཞུ་མཁན་ཚོས་བཙོད་གློ་མཁལ་འགྲམས་ཚད་སེལ།  །ལྕམ་པས་ཆུ་འགགས་སྐོམ་དད་འཁྲུ་བ་སེལ།  །བྲག་ལྕམ་རྨ་འདྲུབ་རྟ་རྨིག་རྩ་སྒོ་འགེག་གྲ་མའི་རྩ་བས་ཤ་ཚད་རྩ་ཚད་སེལ།  །མཛོ་མོ་ས་ཁྲག་འཁྱགས་འཇུ་ཞིང་ཁྲག་ཚད་སེལ།  །ཕང་མའི་འབྲས་བུས་སྙིང་ཚད་མོ་ནད་སེལ།  །སྲད་དཀར་བ་ཡིས་དམུ་ཆུ་སྐྱ་རྦབ་སྦྱོང༌།  །བྱི་རུག་རྨ་ཡི་འབུ་སྲུང་སྲིན་ཕོལ་སེལ།  །མཚེ་ལྡུམ་རྩ་ཡི་ཁྲག་གཅོད་མཆིན་ཚད་སེལ།  །བྲེ་གས་གློ་དང་མཁལ་མའི་ཚ་བ་སེལ།  །ལུག་ཆུང་རིམས་དུག་སྨུག་པོ་རྩ་ཚད་སེལ།  །ལུག་ངལ་དུག་སེལ་ཡན་ལག་སྐྲངས་པ་འཇོམས།  །ཟངས་རྩི་བ་ཡིས་མཁྲིས་ནད་མིག་སེར་སེལ།  །རྙ་ལོས་རྒྱུ་ལོང་སྣོད་ཀྱི་ཚ་བ་སེལ།  ཤོ་མང་རྨ་ཡི་ཚ་བ་སེལ་བར་བྱེད།  །པ་ཡག་རྩ་བས་གློ་གསོ་གློ་ནག་འདྲེན།  །བྱེའུ་ལ་ཕུག་ཤ་དུག་སེལ་བར་བྱེད།  །ཨུག་ཆོས་རྣ་བའི་ནད་སེལ་སྦོས་པ་སྦྱོང༌།  །སྐྱི་བའི་འབྲས་བུས་མཁྲིས་པ་གྱེན་ལ་འདྲེན།  །ས་རྫི་ཀ་ཡིས་ཕོ་བའི་མེ་དྲོད་སྐྱེད།  །སྲུབ་ཀ་རུལ་གཅོད་དྲོད་སྐྱེད་ཆུ་སེར་འདྲེན།  །ལྕེ་ཚ་དབྱི་མོང་གཉིས་ཀྱང་དེ་བཞིན་ནོ།  །བ་ལུས་བད་ཀན་ཚ་གྲང་འཐབ་པ་སེལ།  །གོ་སྙོད་རླུང་ཚད་དུག་ད་མིག་ནད་སེལ།  །ཐ་རམས་ན་རམས་བྱ་རྐང་འཁྲུ་བ་གཅོད།  སོག་ཀ་པ་ཡིས་སྐྱུག་པ་མ་ལུས་གཅོད།  དབང་པོ་ལག་པས་ལུས་སྟོབས་ཁུ་བ་སྐྱེད།  །རི་ཤོས་མཁྲིས་པ་སྤྱང་ཚེར་བད་ཀན་འདྲེན།  །དུར་བྱིད་ཐར་ནུས་ཚ་གྲང་ནད་ཀུན་སྦྱོང༌།  སྔོན་བུས་ཆུ་སེར་ཁྲོན་བུ་ས་མཁྲིས་པ་སྦྱོང༌།  །ལྕུམ་རྩས་དུག་ཚད་སྣོད་ཚད་བད་ཀན་སྦྱོང༌།  །ཆུ་རྩས་གཉན་སྦྱོང་རྨ་ཡི་སྐམ་རྩི་བྱེད།  །རེ་ལྕག་པ་ཡིས་འབྲས་འདུལ་གཉན་ནད་སྦྱོང༌།  །ལྕ་བས་ཆུ་སེར་མཁལ་རྐེད་གྲང་བ་སེལ།  །ཉེ་ཤིང་ར་མཉེས་ཚེ་བསྲིང་ཆུ་སེར་སེལ།  །ཨ་ཤོ་གནྡྷས་སྨད་གྲང་ཆུ་སེར་སེལ།  །གཟེ་མས་གཅིན་སྲི་གྲུམ་བུ་མཁལ་ནད་སེལ།  །སྲོག་ཆགས་ལས་བྱུང་རྭ་དང་རུས་པ་དང་།  །ཤ་ཁྲག་མཁྲིས་ཚིལ་ཀླད་པ་ལྤགས་སེན་སྤུ།  །ཆུ་བྲུན་བུབས་རིལ་ལུས་དང་བཅུ་གསུམ་འབྱུང༌།  །དེ་དག་གང་ལ་གང་ཕན་ནུས་པ་བསྟན།  །བསེ་རུས་བྱང་ཁོག་རྣག་ཁྲག་ཆུ་སེར་སྐེམ།  །ཁ་ཤ་ཤ་བའི་རྭ་ཡང་དེ་དང་འདྲ།  །གཙོད་དང་དགོ་བའི་རྭ་ཡིས་འཁྲུ་བ་གཅོད།  །རྒྱ་རུ་ལུག་ཐུག་རྭ་ཡིས་བུ་འབྱིན་བྱེད།  །རྒོད་གཡག་རྭ་ཡིས་དྲོད་སྐྱེད་སྐྲན་ནད་བཤིགགཉན་གྱི་རྭ་ཡིས་རིམས་ནད་སེལ་བར་བྱེད།  །མི་ཡི་དུར་ཐོད་ཆུ་སེར་སྐེམ།  །མི་རུས་བཙའ་མ་སོག་ཐལ་གྱིས།  །ཚད་རྙིང་ལུས་ལ་ཞེན་པ་འགོགས།  །མི་ཡི་དཔྱི་རུས་ལྷོག་པ་གསོད།  །འབྲུག་རུས་རུལ་གཅོད་རྨེན་པ་འདྲུབ།  །སྟག་གི་རུས་པས་ལྷ་བ་འགུགས།  །འགྲོན་བུ་ཁྲག་གཅོད་རྣག་ཆུ་སྐེམ།  །ཐོག་གིས་བསད་པའི་རུས་པ་དང༌།  །རྒྱུ་གཟེར་ཐོད་པས་རྒྱུ་གཟེར་འཇོམས།  །ཕག་པའི་རུས་པས་སྨུག་པོ་སེལ།  །ལག་གི་རུས་པས་རླུང་ནད་སེལ།  །སེར་བ་རུས་ཀྱིས་ཆུ་འགགས་སེལ།  ཟེར་མོའི་རུས་པས་ཁྲག་ཤོར་གཅོད།  །སྤྲེའུའི་རུས་པས་བུ་འབྱིན་བྱེད།  །འབུ་སྐྱོགས་སྲིན་སེལ་དམུ་ཆུ་སྨྱོང༌།   །བཤུལ་ཆགས་རུས་པས་ཆུ་སེར་སེལ།  །མི་ཤས་འབྲས་འདུལ་རླུང་དུག་གཉན་ནད་འཇོམས།  །སྦྲུལ་ཤས་འདྲིལ་བཤིག་འགགས་འབྱིན་མིག་ལ་ཕན།  །བྱ་རྒོད་ཤ་ཡིས་དྲོད་སྐྱེད་ལྦ་བ་འཇིགརྨ་བྱའི་ཤ་ཡིས་མཁྲིས་པ་དུག་ནད་འཇོམས།  །ད་བྱིན་ཤ་ཡིས་མཁལ་རྐེད་གྲང་བ་སེལ།  །སྲམ་གྱི་མཆིན་པས་ཆུ་འགགས་སེལ་བར་བྱེད།  །འཕྱི་བའི་མཆིན་པས་རུས་པ་གས་པ་སྦྱོར།  །ར་ཡི་མཆིན་པས་མིག་ལ་མཆོག་ཏུ་ཕན།  །གློ་སྙིང་མཆིན་མཆེར་མཁལ་ཤས་རང་ནད་སེལ།  །སྤྱང་ཀིའི་ཕོ་བས་དྲོད་སྐྱེད་མ་ཞུ་འཇུ།  །སྤྱང་ཀིའི་ལྕེ་ཡིས་ལྕེ་སྐྲངས་འཇོམས།  །ཕག་པའི་ལྕེ་ཡིས་རུས་མཛེར་འགོགས།  །ཁྱི་ཡི་ལྕེ་ཡིས་རྨ་རྣམས་འདྲུབ།  །བོང་བུའི་ལྕེ་ཡིས་འཁྲུ་བ་གཅོད།  ཐུག་འབྲས་རོ་ཙ་ཁྱི་རླིག་བུ་རོགས་འབྱིན།  །ཝ་དང་ཁུག་རྟའི་གློ་བས་གློ་རྡོལ་གཅོད།  །བྱ་ཝང་ཤ་ཡིས་སྐྱུག་པ་གཅོད་པར་བྱེད།  མཆིལ་པ་ནས་ཟན་རྩངས་པ་ས་ཁུ་བ་སྐྱེད།  །ངུར་པོའི་ཤ་ཡིས་ཉྭ་ལོག་སེལ་བར་བྱེད།  །ཤ་བའི་ཁྲག་གིས་སྲིན་སེལ་མངའ་ཁྲག་གཅོད།  །ར་ཡི་ཁྲག་གིས་རེག་དུག་འབྲུམ་ནག་སེལ།  །གཡག་རྒོད་ཁྲག་དང་གཙོད་ཁྲག་འཁྲུ་བ་གཅོད།  །ཕག་ཁྲག་དུག་དང་སྨུག་པོ་བྱེར་བ་སྡུད།  །བོང་ཁྲག་གྲུམ་བུ་ཚིགས་མིག་ཆུ་སེར་སེལ།  །བྱ་ཡི་ཟེ་ཁྲག་ཤ་གསོ་ལྷ་བ་འཛིན།  མངལ་ཁྲག་རྩ་སྡོམ་ཤ་འུ་སྐྱེད་པར་བྱེད།  །མཁྲིས་པའི་རིགས་རྣམས་ཐམས་ཅད་རྩ་ཁ་སྡོམ།  །རུལ་གཅོད་ཤ་གསོ་དུག་སེལ་མིག་ལ་ཕན།  །སྦྲུལ་གྱི་ཚིལ་བུས་མདེའུ་འབྱིན།  །ཤ་ཚིལ་སྲིན་སྲེལ་དུག་ནད་སྲུང༌།  ཕག་ཚིལ་དུག་སྡུད་ཤུ་ཐོར་སེལ།  །མི་ཚིལ་རླུང་འཇོམས་ཤུ་ཐོར་སེལ།  །ར་ཀླད་ཆུ་རྒྱུས་ཆད་པ་གསོ།  །ལུག་ཀླད་མགོ་འཁོར་འཚོ་འཁྱོམས་གསོ།  །རི་དྭགས་ཀླད་པས་འཁྲུ་བ་གཅོད།  །རི་བོང་ཀླད་པས་རྒྱུ་གཟེར་སེལ།  །མི་ཀླད་སྐྲངས་འཇོམས་ཆུ་སེར་འཇིག  །སྦྲུལ་ལྤགས་ཤ་བཀྲ་གླང་ཤུ་སེལ།  །བསེ་ཀོ་གླང་ཀོ་འབྲུམ་ནག་སེལ།  །བྱི་བའི་པགས་པས་རྣག་སྣ་འདྲེན།  །ཆུ་སྲིན་སྡེར་མོས་རུས་ཚད་སེལ།  །བོང་བུའི་རྨིག་པས་ཆུ་འགགས་སེལ།  །ཏ་ཡི་རྨིག་པས་སྐྲན་ནད་སེལ།  །རྟ་བོན་པ་ཡིས་ཉ་ལོག་འཇོམས།  །རྨ་བྱའི་མདོངས་དུག་གློ་རྣག་སེལ།  །སོ་བྱའི་སྒྲོ་ཡིས་ཆུ་འགགས་འབིགས།  །འུག་པའི་སྒྲོ་ཡིས་དམུ་ཆུ་སེལ།  །བྱ་མ་བྱིའི་སྒྲོས་མངལ་ནད་འབྱིན།  །གནའ་བའི་སྤུ་ཡིས་དུག་ནད་སེལ།  །ར་ཐུག་རྨོངས་སྤུས་ལྷོག་པ་འཇོམས།  །མི་ཆུས་གཉན་སྲིན་སེལ་རིམས་སྲུང༌།  །བ་ཆུས་ཆུ་སེར་ཚད་རྙིང་སྦྱོང༌།  །རྒོད་བྲུན་དྲོད་སྐྱེད་སྐྲན་བཤིག་སྐྲངས་པ་འགུགས།  །ཕག་བྲུན་མ་ཞུ་གཉན་རིམས་མཁྲིས་སྐྲན་སེལ།  །མི་བྲུན་མཁྲིས་སྐྲན་དུག་སེལ་སྐྲངས་པ་འཇོམས།  །རྟ་སྦངས་སྲིན་སེལ་མཁྲིས་རླུང་སྐྱུག་པ་གཅོད།  །རི་བོང་བྲུན་གྱིས་དམུ་ཆུ་སྦྱོང་བར་བྱེད།  །ཁྱི་སྤྱང་གོང་མོའི་བྲུན་གྱིས་སྐྲངས་པ་འཇོམས།  །བྱ་བྲུན་བྱི་བྲུན་གཉིས་ཀྱིས་རྣག་སྣ་འདྲེན།  །ཕུག་རོན་བྲུན་གྱིས་སྐྲངས་པ་རྣག་ཏུ་འགུགས།  །བྱང་པས་རྩ་ཡི་ནད་རྣམས་སྦྱོང་བར་བྱེད།  །སྡིག་སྲིན་ཆུ་སྦུར་གཉིས་ཀྱིས་ཆུ་འགགས་སེལ།  །བསེ་སྦུར་བྱིང་བྱིང་ཐུ་ལུས་གླང་ཐབས་འཇོམས།  །སྤྲུ་མའི་འབུུ་ཡིས་རྩ་ཁྲག་ཤོར་བ་སྡོམ།  །ན་བུན་བུ་མོས་ཀླད་པ་འཛག་པ་གཅོད།  །ཆུ་བྱི་རྦ་བྱིའི་ཤ་ཡིས་ཤ་དུག་སེལ།  །རྨིགས་པས་སྲིན་ནད་དུག་ནད་སེལ་བར་བྱེད།  །སྨན་རྟ་བུ་རམ་གྲང་རླུང་སེལ་བའི་རྟ།  །ཀ་ར་ཁྲག་མཁྲིས་ཚ་བ་སེལ་བའི་རྟ།  །སྦྲང་རྩི་ཆུ་སེར་བད་ཀན་སེལ་བའི་རྟ།  །དེ་དག་སོ་སོའི་སྨན་གྱི་ནུས་པ་སྟེ།  །དྲང་སྲོང་རྣམས་ཀྱིས་འདི་ལ་གཅེས་པར་ཟུང༌།  །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་སྨན་གྱི་ནུས་པ་བསྟན་པའི་ལེའུ་སྟེ་ཉི་ཤུ་པའོ།  །།

ལེའུ་ཉེར་གསུམ་པ།  མི་ན་བར་གནས་པར་བྱ་བ།
 
 
 
 
	དེ་ནས་ཡང་དྲང་སྲོང་ཡིད་ལས་སྐྱེས་ཀྱིས་འདི་སྐད་ཅེས་ཞུས་སོ།  །ཀྱེ་དྲང་སྲོང་ཆེན་པོ་རིག་པའི་ཡེ་ཤེས་ལགས།  ནད་མེད་ཐ་མལ་གནས་ལ་ཇི་ལྟར་བསླབ་པར་བགྱི།  །འཚོ་མཛད་སྨན་པའི་རྒྱལ་པོས་བཤད་དུ་གསོལ།  །ཞེས་ཞུས་པ་ལས།   སྟོན་པས་གསུངས་པ།  ཀྱེ་དྲང་སྲོང་ཆེན་པོ་ཉོན་ཅིག  །རྣམ་པར་མ་གྱུར་ཐ་མལ་ལུས་པོ་ལ།  །མི་ན་གནས་དང་རིང་དུ་འཚོ་བར་བྱ།  །དང་པོར་མི་ན་གནས་པར་བྱ་བ་ནི།  །ནད་ཀུན་རྒྱུ་ལས་རྐྱེན་གྱིས་བསླང་ལས་འབྱུང༌།  །རྐྱེན་མེད་རྒྱུ་ལས་འབྲས་བུ་འབྱུང་མི་སྲིད།དེ་ཕྱིར་ནད་རྣམས་ཀུན་གྱི་རྐྱེན་སྤང་བྱ།  །དུས་དང་དབང་པོ་སྤྱོད་ལམ་རོ་ནུས་རྣམས།  །དམན་དང་ལོག་པ་ལྷག་པས་ནད་སྐྱེད་ལ།  ཡང་དག་སྦྱོར་བ་ནད་མེད་གནས་པའི་རྒྱུ།  །དེ་ཕྱིར་སྤྱོད་ལམ་ཟས་སྨན་རྣམ་གསུམ་པོ།  ཡང་དག་བསྟེན་པས་ནད་མེད་བདེར་གནས་འགྱུར།  །ལོ་ཟླ་འདས་ཏེ་ལུས་ཟུངས་སྟོབས་འགྲིབ་པ།   །ཚེ་ཟད་རྒས་པའི་ནད་ལས་བསྲིང་བ་ནི།  །བཅུད་ལེན་ཕན་ཡོན་གནས་རྟེན་བྱ་ཐབས་བཞི།  །ཕན་ཡོན་ཚེ་རིང་ན་ཚོད་དར་ལ་འཇོགལུས་མདངས་སྟོབས་སྐྱེད་དབང་པོ་གསལ་བར་བྱེད།  །གནས་གཙང་དབེན་དགའ་བར་ཆད་མེད་པ་དེར།  རྟེན་ནི་ཧ་ཅང་རྒས་པ་མ་ཡིན་པས།  །ཆགས་སྤང་བརྩོན་པས་གཟའ་སྐར་བཟང་དུས་འཇུག  །བྱ་ཐབས་གཙོ་ར་བླང་ཞར་སྤྱད་རྣམ་པ་གཉིས།  །  གཙོ་བོར་སྤྱད་པ་སྔོན་འགྲོ་དངོས་གཞི་གཉིས།  སྔོན་འགྲོ་སྣུམ་འཆོས་རྗེས་ལ་ཁྲུས་བྱས་ལ།  །འབྲས་བུ་གསུམ་དང་རྒྱམ་ཚྭ་པི་པི་ལིང༌།  བཅའ་སྒ་ཤུ་དག་ཡུང་བ་བྱི་ཏང་གབུ་རམ་བ་ཆུ་སྦྱར་བས་ཁོང་པ་སྦྱང༌།  མ་སྦྱངས་དྲི་བཅས་ཚོས་ལྟར་དོན་མེད་འགྱུར།  །དངོས་གཞི་སྒོག་སྐྱ་ཞུན་མར་སྦྱར་བྱས་ལ།  །ནས་སྣོད་བདུན་གསུམ་བཞག་ལ་ཞག་གྲངས་བསྟེན།  རླུང་གི་ནད་སེལ་ཚེ་འཕེལ་བྱེད་པ་ཡིན།  །བྲག་ཞུན་ལེགས་བཏུལ་གསེར་དངུལ་ཟངས་ལྕགས་རྣམས།  །ལྕགས་སྣོད་འཕྲོད་སྨན་སྦྱར་བ་རིམ་བསྐྱེད་བཟའ།  ནད་འཇོམས་ཚེ་འཕེལ་མོན་སྣེ་རྒྱ་སྲན་སྤང༌།  །ཙི་ཏྲ་ཀ་དང་མར་སྦྲང་སྦྱར་བ་བསྟེན།ཚེ་རིང་ལུས་རྒྱས་མེ་དྲོད་འབར་བར་བྱེད།  བ་གཅིན་སྦྱར་བསྟེན་ཤ་བཀྲ་མཛེ་ནད་སེལ།  ཨ་རུ་བར་སྐྱུར་འབྲས་བུ་སྨན་མར་གྱིས།  །དབང་པོ་གསལ་ཞིང་སྟོབས་སྐྱེད་རྒས་ཀ་སྲ།  །ཀུན་ལ་ནད་དང་གང་འཕྲོད་ཟས་སྤྱོད་བསྟེན།  །རུལ་སྐྱུར་སྔོ་ངད་མི་འཕྲོད་སྤང་བར་བྱ།  །ཟླ་བ་གསུམ་དྲུག་ལོ་གཅིག་འབྲས་བུ་འགྲུབ།  དེ་མ་ལྕོགས་ན་ཞར་ལ་སྤྱད་བྱས་པས།  །གནས་སྐབས་འབྲས་བུ་འབྱུང་བར་ནུས་པ་ཡིན།   །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་མི་ན་བ་གནས་པར་བྱ་བའི་ལེའུ་སྟེ་ཉི་ཤུ་རྩ་གསུམ་པའོ།།  །།  

ལེའུ་ཉེར་བཞི་པ།  ཉེས་པ་དངོས་སྟོན།
 
 
 
 
	དེ་ནས་ཡང་དྲང་སྲོང་ཡིད་ལས་སྐྱེས་ཀྱིས་འདི་སྐད་ཅེས་ཞུས་སོ།  །ཀྱེ་དྲང་སྲོང་ཆེན་པོ་རིག་པའི་ཡེ་ཤེས་ལགས།  ངོས་བཟུང་རྟགས་ཀྱི་གནས་ལ་ཇི་ལྟར་བསླབ་པར་བགྱི།  །འཚོ་མཛད་སྨན་པའི་རྒྱལ་པོས་བཤད་དུ་གསོལ།  །ཞེས་ཞུས་པ་ལས།  སྟོན་པས་གསུངས་པ།  ཀྱེ་དྲང་སྲོང་ཆེན་པོ་ཉོན་ཅིག  །།ངོས་བཟུང་རྟགས་ལ་བསླབ་པ་ནི།  །མེ་དང་དུ་བ་ཇི་བཞིན་དུ།  །ནད་ཀྱི་ངོས་ནི་རྟགས་ལ་བཟུང༌།  །བརྟག་ཐབས་མེད་པའི་སྨན་པ་ཡིས།  །རྟགས་ཉིད་རྟགས་སུ་མི་ཤེས་ཏེ།  །དུ་བ་རླངས་པར་འཁྲུལ་དང་འདྲ་།  །སྤྲིན་འདུས་ཆར་འབྱུང་ཟེར་བ་ལྟར།  །མ་ངེས་རྟགས་སུ་བྱེད་པ་ཡོད།  །དེ་ཕྱིར་ངོས་འཛིན་བརྟག་ཐབས་མན་ངག་གཅེས།  ཁ་དམར་བཅོས་ལ་དགོས་པའི་ཕྱིར།  །ཉེས་པ་དངོས་སྟོན་བརྟག་པ་དང༌།  །སྐྱེ་བོ་མཁས་ཟེར་མགུ་བྱ་འི་ཕྱིར།  ངག་གཡོ་སྐྱོན་གྱིས་བརྟག་པ་དང༌།   །གསོ་ཚེ་བླང་དོར་བྱ་བའི་ཕྱིར།  །སྤང་བླང་མུ་བཞིར་བརྟག་པའོ།  །ཉེས་པ་དངོས་སུ་སྟོན་པའི་བརྟག་པ་ལ།  །སློང་བ་རྒྱུ་ཡི་སྒོ་ནས་བརྟག་པ་དང༌།  །མཚད་ཉིད་རྟགས་ཀྱི་སྒོ་ནས་བརྟག་པ་དང༌།  །ཕན་གནོད་བསྟེན་པའི་སྒོ་ནས་བརྟག་པའོ།  །སློང་བ་རྒྱུ་རྐྱེན་ཟས་དང་སྤྱོད་ལམ་རྣམས།  །གང་ཟོས་གང་བྱས་ནད་ཀུན་རྟོགས་པར་ནུས།  །ཁྱད་པར་སློང་བའི་རྐྱེན་གྱིས་ཤེས་པར་བྱ།   །ཅི་ཕྱིར་རྒྱུ་ལས་འབྲས་བུ་འགལ་མི་སྲིད།  །མཚན་ཉིད་རྟགས་ལ་བརྟག་གཞི་བརྟག་ཡུལ་དང༌།  །བརྟག་སྒོ་བརྟག་པའི་ཚུལ་དང་རྣམ་པ་བཞི།  །གཞི་ནི་རླུང་དང་མཁྲིས་པ་བད་ཀན་གསུམ།  །མཚན་ཉིད་འཕེལ་ཟད་གསོག་ལྡང་འཁྲུགས་པའི་རྟགས།  །ཚ་གྲང་གཉིས་སུ་དྲིལ་ལ་བརྟག་པར་བྱ།  །བརྟག་ཡུལ་དབང་པོ་ཡུལ་ལྔ་དྲི་མ་ལྔ་།   །དབང་པོ་མིག་དང་རྣ་བ་སྣ་ལྕེ་ལུས།  །ཡུལ་ནི་གཟུགས་སྒྲ་དྲི་རོ་རེག་བྱ་ལྔ།  དྲི་མ་ལུད་པ་འཁྲུ་སྐྱུགས་ཆུ་ཁྲག་བརྟག    །བརྟག་སྒོ་ཡུལ་དུས་རང་བཞིན་ན་ཚོད་དང༌།  །ཉིན་ཞག་ཟས་ཟོས་གནས་ལས་མ་འཁྲུལ་རྟོགས།  །རྟག་ཚུལ་བལྟ་དང་རེག་པ་དྲི་བས་བརྟག   །བལྟ་བ་མིག་ཡུལ་བོངས་དབྱིབས་ཁ་དོག་བརྟག  །ཁྱད་པར་ལྕེ་དང་ཆུ་ལ་བརྟག་པར་བྱ།  །འདི་ནི་མཐོང་བ་ཡུལ་རིག་བརྟག་པ་ཡིན།  །རེག་པ་ལུས་ཡུལ་ཚ་གྲང་འབུར་འཇམ་བརྟག   ཁྱད་པར་བརྡ་སྦྱོར་འཕྲིན་པ་རྩ་ལ་བརྟག   །འདི་ནི་དཔྱོད་པ་དོན་རིག་བརྟག་པ་ཡིན།  །དྲི་བས་བརྟག་པ་རྣ་བའི་ཡུལ་ཀུན་ཏེ།   །གང་གིས་གང་ལྟར་གང་ན་གང་དུ་གང་།  །ཁྱད་པར་རྒྱུ་གནས་མཚན་ཉིད་དྲིས་ལ་བརྟག  །རྒྱུ་ལ་ཉེས་པ་གནས་ལ་འཇུག་པའི་སྒོ།   །མཚན་ཉིད་ནད་རིགས་བྱེ་བྲག་ཕྱེད་པར་འགྱུར།   །དེ་ཕྱིར་བརྟག་པ་ཀུན་ལ་དྲི་བ་གཅེས།  །འདི་ནི་ཐོས་པ་སྒྲ་རིག་ཅེས་སུ་བཤད།  །ཕན་གནོད་བསྟེན་པ་ཟས་སྤྱོད་སྨན་དཔྱད་བཞི།   །རྒྱུ་དང་ནད་ཀྱི་ངོ་བོ་མཐུན་མི་མཐུན།  །འཕྲོད་མི་འཕྲོད་ལས་ནད་ཀུན་ཤེས་པར་འགྱུར།  །ལྟར་སྣང་མ་ཡིན་བསྲིངས་པས་རྟོགས་འགྱུར་ཏེ།  །སྨན་པས་ཉམས་རྙེད་ནད་པའི་གསོ་དོན་ཤེས།  །ཞེས་གསུངས་སོ།  །བདུད་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ཉེས་པ་དངོས་སུ་སྟོན་པ་བརྟག་པའི་ལེའུ་སྟེ་ཉི་ཤུ་རྩ་བཞི་པའོ།།  །།

	དེ་ནས་ཡང་དྲང་སྲོང་རིག་པའི་ཡེ་ཤེས་ཀྱིས་འདི་སྐད་ཅེས་གསུངས་སོ།  །ཀྱེ་དྲང་སྲོང་ཆེན་པོ་ཉོན་ཅིག  །ངན་གཡོ་སྐྱོན་གྱི་སྒོ་ནས་བརྟག་པ་ནི།  མཚན་ཉིད་ཤེས་བྱ་མཚང་འབྲུ་དེ་དུས་བསྲིང༌།  །སྔར་རྗེས་བཅད་དང་བཅུད་ལ་བོར་བ་དང༌།  །ཁ་བཅིང་སྤོ་ལ་གདོན་དང་ཐབས་འོག་གཞུག  །དང་པོ་མཚན་ཉིད་ཤེས་པར་བྱ་བ་ནི།  །ནད་ཀུན་སྤྱི་དང་ཁྱད་པར་རྟགས་ཤེས་པས།  འདི་ན་ཙམ་ལས་འདི་འོང་རྟོགས་པར་འགྱུར།དེ་ཕྱིར་འདི་ལ་གོམས་ཤིང་འདྲིས་པ་གཅེས།  །  རིན་ཆེན་ལ་སོགས་བཟང་ངན་ཤེས་པ་ཡང༌།  བསྟན་བཅོས་མ་ཡིན་དེ་མེད་པར་ཡང་མིན།  །མཚང་འབྲུ་ཕོ་ཉ་འབྲེལ་བ་ཐབས་ཀྱི་ཕྱིར།  ཅི་ན་ཇི་ལྟར་གང་བཏང་སུ་ཡིན་དང༌།  ཞག་གྲངས་དཔྱད་པས་མི་སྨྲ་མངོན་པར་ཤེས།  །དུས་བསྲིང་རིངས་སྟབས་མ་ཡིན་ཐང་ཅིག་གནས།  །དེ་བར་ལུས་ངག་མ་ཡེངས་གཏམ་ལ་དཔྱད།  །རྗེས་བཅད་གཏར་བསྲེག་སྨན་སྦྱོར་ཅི་བྱས་བཙལ།  བརྙེད་པ་ཙམ་གྱིས་ཚ་གྲང་ཕྱོགས་མཐུན་རྟོགས།  །  །བཅུད་ལ་བོར་བ་མི་སྨྲ་མ་རྟོགས་ན།  སྒྲོག་ཕྱིར་ངན་པ་མི་བྱ་གདོན་བཅོས་དགོས།  །  སྨན་ཅིག་སྦྱར་ན་ཕན་ཞེས་བྱིང་པོར་སྨྲ།  ངང་གིས་མི་ཐུབ་འདི་ན་ཅི་བྱ་འབྱིན།  །ཁ་བཅིང་ཞེས་པ་ཁ་ཅིག་ཕྲད་པའི་ཚེ།  སྨྲ་བར་བྱེད་པ་སྨོས་པས་ཚུད་བྱས་ཏེ།  །ཅི་ན་སྨན་པས་ཤེས་ཀྱི་བཤད་མི་དགོས།  །  གསལ་བར་བརྗོད་པས་སྐྱེ་བོ་ངོ་མཚར་ཟེར།  །སྤོ་ལ་གདོན་པ་ཐབས་ཀྱིས་རྟོགས་གྱུར་ན།  གཞན་དག་རྩ་ཆུ་ན་ལུགས་མང་བརྟག་དགོས།  །ང་ལ་མ་ཡིན་གཅིག་ལ་ཁ་དམར་གདགས།  །མིག་བལྟས་ཙམ་གྱིས་ཆོག་ཅེས་གྲགས་པ་འབྱུང་།  །ཡང་ན་ཞིབ་ཏུ་དཔྱད་པས་བརྟག་མཁས་ཟེར།  །ཐབས་འོག་གཞུག་པ་ཀུན་གྱིས་སྐད་མི་སྟེར།  རྣམ་པའི་ཁ་དམར་བཏགས་ལ་རྫོང་ལ་བྲོས།  །དང་པོ་ཟས་སྤྱོད་མི་འཕྲོད་གདོན་གྱིས་རྐྱེན།  རུལ་སྐྱུར་དྲག་ཤུལ་རྗེན་ཟས་གནོད་ཅེས་བྱ།  །གཉེན་པོ་ཕན་གནོད་མེད་པའི་སྙོམས་པ་དབོག  །རྫོང་ལ་འབྲོས་པ་ནད་དང་སྨན་གྱི་མིང་།  །སྔ་ན་མ་གྲགས་མི་ཤེས་ངོ་མཚར་བརྗོད།  །དེ་ཡིས་མ་རྟོགས་གྱུར་ཀྱང་མཁས་ཁྱད་འབྱིན།ཞེས་གསུངས་སོ།  །བདུན་རྩི་སྙིང་པོ་ཡན་ལག་བརྒྱད་པ་གསང་བ་མན་ངག་གི་རྒྱུད་ལས་ངན་གཡོ་སྐྱོན་གྱི་སྒོ་ནས་བརྟག་པའི་ལེའུ་སྟེ་ཉི་ཤུ་རྩ་ལྔ་པའོ།།  །།

